
ᓀᓪᓕᑎᕐᓯᒪᔪᖅ ᑎᓴᕐᑎᓯᐅᑎᒃ 

ᑐᓴᕐᑎᓯᒋᐊᖕᖓᐅᑎᒃ 

ᖃᓄᐃᒃᑲᑦ ᓯᕿᓂᕐᒥᐅᑦ ᐱᓇᓱᐊᕐᑕᐅᓂᖓ ᐊᕐᕌᒍᓂᒃ ᑕᓪᓕᒪᓂᒃ ᓯᕕᑐᓂᖃᕐᐳᖅ, ᐅᐊᕈᑎᒌᓂᒃ 

ᖃᐅᔨᓴᕐᓂᑕᖃᕐᓱᓂ ᐃᓄᐃᑦ ᑯᐯ ᓯᕿᓂᖓᓂᒥᐅᑦ ᖃᓄᐃᒻᒪᖔᑕ. ᑖᓐᓇ ᑐᓴᕐᑎᓯᐅᑎᒃ ᓄᐃᑦᓯᒍᑎᒃ 

ᖃᐅᔨᔭᕕᓂᕐᓂᒃ ᐊᐱᕐᓱᑲᑦᑕᓂᒃᑯᑦ ᖃᐅᔨᓴᕐᓂᒥ, ᐃᓗᓕᖃᕐᓱᓂ ᐊᐱᕐᓱᑲᑦᑕᓂᕐᒥᒃ ᐊᑕᐅᓯᐅᓈᕐᑎᖏᑦᑐᓂᓪᓗ 

ᐱᓇᓱᐊᕐᕕᖃᕐᓂᒥᒃ, ᐊᑑᑎᔭᕕᓂᕐᒥᒃ ᐱᒋᐊᖕᖓᐅᑎᐅᑦᓱᓂ ᐱᓇᓱᐊᕐᑕᐅᓯᔪᒧᑦ. ᖃᐅᔨᔭᐅᔪᑦ ᓄᐊᑕᐅᓂᖏᑦ 

ᐃᓂᓪᓚᑕᐅᓯᒪᔪᑦ ᕿᒥᕐᕈᔭᐅᑦᓱᑎᓪᓗ ᓱᓇᓕᑦᑖᓂᖏᑦ ᐃᑉᐱᒋᑦᓱᒋᑦ ᑕᒪᒃᑯᐊᓗ ᓱᓇᓕᑦᑖᓂᖏᑦ ᓄᐃᑕᐅᒪᑦᓱᑎᒃ 

ᑭᓪᓕᖃᑦᓯᐊᑎᓪᓗᒋᑦ ᑕᕝᕙᓂ ᑐᓴᕐᑎᓯᐅᑎᒥ. ᐃᓘᓐᓇᓕᒫᒐᓛᑎᒃ ᐅᖄᕕᒋᖃᑦᑕᑕᕗᑦ ᒪᓐᑐᔨᐊᒦᓚᐅᔫᑦ ᑭᓯᐊᓂ 

ᐅᖃᖃᑎᖃᖃᑦᑕᓚᐅᔪᒻᒥᔪᒍᑦ ᐃᓄᓐᓂᒃ ᓄᓇᓕᒻᒪᕆᓐᓃᑐᓂᒃ ᓄᓇᓕᐊᕈᕐᓂᓗ ᑯᐯ ᓯᕿᓂᖓᓂ. ᑐᓴᕐᑎᓯᐅᑏᑦ 

ᒪᓂᔭᐅᔪᑦ ᓄᐃᑦᓯᔪᑦ ᐱᑦᔪᑎᐅᓗᐊᖕᖑᐊᑐᓂᒃ ᓱᓀᓪᓗ ᐃᓗᓯᖃᑦᓯᐊᓂᕐᒥᒃ ᖃᓄᐃᖕᖏᓯᐊᕐᓂᒥᓪᓗ 

ᐊᐅᓚᑦᓯᒪᖔᑕ ᐃᓄᓐᓂᒃ ᑯᐯ ᓯᕿᓂᖓᓃᑦᑐᓂᒃ. ᑕᒪᒃᑯᐊ ᖃᐅᔨᔭᕕᓃᑦ ᓄᐊᑕᐅᓂᖏᑦ ᐅᓪᓗᒥᒧᑦ 

ᐊᑐᕐᑕᐅᖃᑦᑕᑐᑦ ᓄᐃᑦᓯᕙᓪᓕᐊᒍᑕᐅᑦᓱᑎᒃ ᐊᐱᕐᓲᑎᑎᒍᑦ ᖃᐅᔨᓴᕐᓂᐅᒐᔭᕐᑐᒥᒃ ᑲᔨᓯᑎᑕᐅᒐᔭᕐᑐᒥ 

ᑐᖓᓕᕆᔭᐅᓗᓂ ᑕᒪᑐᒪ ᐱᓇᓱᐊᕐᑕᐅᓂᖓᓄᑦ.  

ᐱᑦᔪᑎᖓ ᐱᒋᐊᕐᑕᐅᓂᕕᓂᖓᑕ  

ᖃᐅᔨᒪᔭᐅᑦᓯᐊᐳᖅ ᐃᓄᐃᑦ ᐃᓗᓯᖃᑦᓯᐊᕆᐊᖃᕐᓂᒧᑦ ᐱᒍᑦᔭᐅᓂᕆᒋᐊᓕᖏᑦ ᐊᑦᔨᒋᔭᐅᖕᖏᓪᓚᕆᒻᒪᑕ 

ᖃᓪᓗᓈᑦ ᑲᓇᑕᒥ ᐱᒍᑦᔭᐅᓂᖏᓐᓄᑦ. ᐃᓄᐃᑦ ᖃᓄᐃᑦᔪᑎᖃᕐᓂᓴᐅᓲᑦ ᐊᑦᔨᒌᑦᔭᖏᑦᑐᓂᒃ ᖃᓂᒻᒪᓕᕐᑕᐅᑎᓂᒃ 

ᐁᑦᑐᑑᑕᐅᒍᓐᓇᑐᓂᓪᓗ ᖃᓂᒪᓂᒃ, ᑕᒪᒃᑯᐊ ᐱᓀᓗᑌᑦ ᐱᑐᑦᓯᒪᔪᑦ ᑖᕙᖕᖓᓂᑦ ᐊᓯᑦᔨᕙᓪᓕᐊᓯᒪᓂᐅᑉ 

ᓱᕐᕃᓯᒪᓂᖓᓄᑦ ᐃᓄᐃᑦ ᐃᓅᓯᖏᓐᓂᒃ ᓄᓇᖏᓐᓂᒃ, ᐊᒻᒪᓗ ᐱᑕᖃᑦᓯᐊᖏᓐᓂᒧᑦ 

ᐱᒍᑦᔭᐅᒋᐊᕐᑐᑲᓪᓚᑐᐃᓐᓇᖃᔭᖕᖏᓂᕐᒧᓗᓐᓃᑦ ᐱᒍᑦᔨᕕᑦᓴᓄᑦ ᓴᐳᑦᔨᓯᒪᓂᐊᕐᑐᓄᑦ ᐃᓄᑑᑦᑎᑐᑦ 

ᓄᓇᓕᐅᓪᓗ ᖃᓄᐃᖕᖏᓯᐊᕆᐊᖃᕐᓂᖓᓂᒃ. ᐊᒥᓱᑦ ᖃᐅᔨᓴᕐᓃᑦ ᕿᒥᕐᕈᓯᒪᒐᓗᐊᕐᑎᓗᒋᑦ ᐃᓗᓯᕐᓱᓂᖏᓐᓂᒃ 

ᐃᓄᐃᑦ ᐃᓄᐃᑦ ᓄᓇᖓᓂ ᖃᒻᒥᓕᒫᖅ ᐊᕐᕌᒍᓂ ᐊᓂᒍᕐᑐᓂ (ᖃᓄᐃᑉᐱᑖ? ᓄᓇᕕᒻᒥ 2004 ᒍᑎᓪᓗᒍ;  

ᖃᓄᐃᓕᕐᐱᑕᓖ;  ᐃᓄᐃᑦ ᐃᓗᓯᖏᓐᓂᒃ ᖃᐅᔨᓴᕐᓂᖅ 2007-ᒥ ᐊᒻᒪᓗ ᖃᓄᐃᓕᕐᐱᑖ? ᓄᓇᕕᒻᒥ 2017 

ᒍᑎᓪᓗᒍ, ᐃᓓᓐᓇᖏᑦ ᑌᑦᓱᒋᑦ), ᓇᓪᓕᖏᓪᓗᓃᑦ ᑕᑯᒋᐊᕐᓯᒪᑦᔭᖏᑦᑐᑦ ᐃᓗᓯᖃᑦᓯᐊᓂᕐᒧᑦ ᖃᓄᐃᒻᒪᖔᑕ 

ᐃᓄᐃᑦ ᑯᐯ ᓯᕿᓂᖓᓂᒥᐅᑦ. ᐅᑉᐱᓇᑦᓯᐊᑐᖅ ᐃᓗᓯᖃᑦᓯᐊᕆᐊᖃᕐᓂᒧᑦ ᐊᑦᔨᐅᖏᓐᓃᑦ ᐃᓄᐃᑦ ᓯᕿᓂᕐᒥᐅᑦ 

ᐊᑑᑎᖃᑦᑕᑕᖏᑦ ᐱᒻᒪᕆᐅᒻᒥᒪᑕ. ᓂᕆᐅᓐᓇᑑᒐᓗᐊᖅ ᐃᓗᓯᖃᑦᓯᐊᕆᐊᖃᕐᓂᒧᑦ ᖃᓄᐃᑦᔪᑎᒋᖃᑦᑕᑕᖏᑦ 

ᐃᓄᐃᑦ ᑕᕐᕋᒥ ᓄᐃᑕᒻᒥᒪᑕ. ᓯᕿᓂᕐᒥ, ᐊᑦᔨᒌᖕᖏᑐᒻᒪᕆᐊᓗᓐᓂᒃ ᓱᓇᓗᑳᖃᕐᑎᓗᒍ ᐃᓅᓯᕐᒥᒍᓪᓗ ᐊᑑᑎᔭᖏᑦ 

ᓯᕿᓂᕐᒥ ᓱᕐᕃᖃᑦᑕᕈᓇᐅᕗᑦ ᐃᓗᓯᖃᑦᓯᐊᕆᐊᖃᕐᓂᒥᒃ ᐊᑦᔨᐅᖏᑦᑐᑎᒍᑦ. ᑌᒪᓕ, ᑕᒪᓐᓇ ᖃᐅᔨᓴᕐᓂᖅ 

ᑐᕌᒐᖃᕐᐳᖅ ᑐᑭᓯᑦᓯᐊᕈᒪᓂᕐᒥᒃ ᐃᓗᓯᖏᓐᓂᒃ ᓯᕿᓂᕐᒥᐅᑦ (ᐃᓄᐃᑦ ᓄᓇᓯᒪᔪᑦ ᖃᓪᓗᓈᑦ ᓄᓇᖓᓂ). 

ᑕᒪᑐᒪ ᐱᓇᓱᐊᕐᑕᐅᓂᖓ ᖃᑐᑦᔮᒍᑦᓱᓂ ᑲᔪᓯᔪᖅ ᖃᐅᔨᓴᕐᑏᑦ ᐱᓇᓱᖃᑎᒋᑦᓱᒋᑦ ᓚᕚᓪ ᐃᓕᓐᓂᐊᕕᕐᔪᐊᖓᓂᑦ 

ᐱᓯᒪᔪᕙᓪᓗᐃᑦ ᒪᑭᓪ ᐃᓕᓐᓂᐊᕕᕐᔪᐊᖓᓂᓗ ᐊᒻᒪᓗ ᑯᐯ ᓯᕿᓂᖓᓂ ᐃᓄᐃᑦ ᑲᑐᑦᔨᖃᑎᒌᓐᓂᖓ (SQIA). 

ᖃᐅᔨᓴᕐᓂᐅᑉ ᑮᓇᐅᔭᕐᑐᕈᑎᑦᓴᖏᓐᓂᒃ ᑐᑦᓯᕋᕐᓂᖅ ᐱᓇᓱᐊᕈᑕᐅᓂᐊᕐᑐᓂᒃ ᓴᐳᑦᔭᐅᓯᒪᖃᑦᑕᓚᐅᔪᕗᖅ 

ᐃᓄᐃᑦ ᑎᒥᖁᑎᖏᓐᓄᑦ ᐊᓪᓚᓯᒪᔪᑎᒍᑦ ᒪᑭᕝᕕᑯᓐᓄᑦ, ᓴᑐᕐᕖᑯᓐᓄᑦ, ᐃᕕᕐᑎᕕᒻᒧᑦ ᐃᓄᐃᑦ ᑕᐱᕇᑦ 

ᑲᓇᑕᒥᒃᑯᓄᓪᓗ. ᑕᒪᑐᒪ ᐱᓇᓱᐊᕐᑕᐅᓂᖓ ᑮᓇᐅᔭᖃᕐᑎᑕᐅᔪᖅ ᑲᓇᑕᒥ ᑎᒥᐅᔪᓄᑦ ᐃᓗᓯᖃᑦᓯᐊᕆᐊᖃᕐᓂᒧᑦ 

ᖃᐅᔨᓴᕐᓂᒥ ᐅᑭᐅᕐᑕᑐᒥᓪᓗ ᐃᑲᔪᕐᑎᒌᕝᕕᒧᑦ (ArcticNet Network of Centres of Excellence). ᑯᐯ 

ᓯᕿᓂᖓᓂ ᐃᓄᐃᑦ ᑲᑐᑦᔨᖃᑎᒌᓐᓂᖓ ᖃᐅᔨᒪᔨᒻᒪᕆᒋᔭᐅᕗᖅ ᑕᒪᑐᒪ ᐱᓇᓱᐊᕐᑕᐅᓂᖓᓄᑦ.   

ᖃᖓᐅᓂᖏᑦ  

2019 ᐱᒋᐊᕐᕕᒋᑦᓱᒍ, ᖃᐅᔨᓴᕈᓰᑦ ᐊᑦᔨᒌᑦᔭᖏᑦᑐᑦ ᐊᑑᑎᔭᐅᓯᓚᐅᔫᑦ ᐃᓚᖃᕐᓱᑎᒃ ᐊᐱᕐᓱᑲᑦᑕᓂᕐᒥᒃ, 

ᐊᑕᐅᓯᐅᑦᑎᖏᑦᑐᓂᒃ ᑲᑎᒪᑎᑦᓯᓂᒃᑯᑦ ᐊᑦᔨᓕᐊᕆᓯᒪᔪᓂᓪᓗ ᐊᑐᕐᓱᑎᒃ ᕿᒥᕐᕈᕈᑎᒋᑦᓱᒋᑦ ᐊᑑᑎᓯᒪᔭᖏᓐᓂᒃ 

ᐃᓱᒪᒋᔭᖏᓐᓂᓗ ᐃᓗᓯᖃᑦᓯᐊᕆᐊᖃᕐᓂᖏᓐᓄᑦ ᖃᓄᐃᖕᖏᓯᐊᕆᐊᖃᕐᓂᖏᓐᓄᓗ ᐃᓄᐃᑦ ᓯᕿᓂᕐᒥᐅᑦ. ᑕᒪᓐᓇ 

ᖃᐅᔨᓴᕐᓂᖅ ᐊᐱᕐᓱᑲᑦᑕᓂᒃᑯᑦ ᓄᕐᕐᑲᖓᑎᑕᐅᓚᐅᔫᒐᓗᐊᖅ ᓄᕙᓐᓂᔪᐊᖅ 19-ᖃᕐᑎᓗᒍ, 

ᑲᔪᓯᒋᐊᓪᓚᕈᒫᕐᓂᐊᑐᒍᑦ ᐊᐱᕐᓱᑲᑦᑕᕈᓯᕐᓂᒃ ᐃᓚᒋᐊᕐᓯᒪᓕᕐᒥᓗᑕ ᐱᒋᐊᓪᓚᕕᖃᓕᕐᒥᒍᑦᑕ. ᖃᐅᔨᔭᕗᑦ 

ᐊᑐᖃᑦᑕᓂᐊᕐᑕᕗᑦ ᐊᐱᕐᓲᑎᑎᒍᑦ ᖃᐅᔨᓴᕈᑎᑦᓴᓂᒃ ᓄᐃᑦᓯᕙᓪᓕᐊᒍᑎᒋᓗᒋᑦ ᓯᕿᓂᕐᒥᐅᑉ 

ᐊᑑᑎᓪᓚᕆᑦᑕᖏᑦᑕ ᑐᑭᐊᒎᕐᑎᓗᒋᑦ.  ᐊᐱᕐᓱᑲᑦᑕᐅᑎᒃ ᕿᒥᕐᕈᔭᐅᓛᕐᑐᖅ, ᐆᑦᑐᕋᕐᑕᐅᓗᓂ, 

ᕿᒥᕐᕈᔭᐅᒋᐊᑦᓯᐊᓗᓂ ᐊᐅᓚᑕᐅᓗᓂᓗ ᐱᓇᓱᐊᕐᑕᐅᔫᑉ ᑐᖓᓕᐊ ᑲᔪᓯᓕᕐᑎᓗᒍ, ᑕᒪᓐᓇ ᐊᑑᑎᒍᒫᕐᓂᐊᑐᖅ 

2021-2022-ᒥ.  ᐱᓇᓱᐊᕐᑕᐅᔫᑉ ᐱᖓᔪᐊᓐᓂ (2022-2023), ᖃᐅᔨᔭᕕᓃᑦ ᕿᒥᕐᕈᔭᐅᒐᔭᕐᑐᑦ 

ᑲᑎᕐᓱᑕᐅᓗᑎᓪᓗ ᐅᓂᒃᑳᓯᐊᕐᑐᓂᒃ ᑐᓴᕐᑎᓯᐅᑎᓕᐊᕈᑎᒋᓗᒋᑦ. ᓄᐃᑕᐅᒋᐊᖕᖓᑐᖅ ᑐᓴᕐᑎᓯᐅᑎᒃ 

ᓱᓕᓂᖃᕋᓗᐊᕐᒪᖔᑦ ᕿᒥᕐᕈᔭᐅᒐᔭᕐᑐᖅ ᓄᓇᓕᒻᒥ ᐱᓇᓱᖃᑎᕗᑦ ᐃᓚᒋᓗᒋᑦ 2024 ᐱᒋᐊᕐᕐᑲᒥᐅᑎᓪᓗᒍ 

ᐊᓪᓚᖑᕐᑎᑕᐅᒋᐊᓚᐅᕐᑎᓇᒍ.  ᑭᖑᓪᓕᐸᐅᓕᕐᑐᖅ ᑐᓴᕐᑎᓯᐅᑎᒃ ᐃᓚᖃᕋᔭᕐᑐᖅ ᖃᐅᔨᔭᕕᓂᕐᓂᒃ ᐊᒻᒪᓗ 

ᐊᐅᓚᑦᔭᕆᐊᕈᑎᑦᓴᐅᖁᔭᐅᔪᓂᒃ. 

 

ᐅᓪᓗᒥᒧᑦ ᐱᓇᓱᐊᕐᑕᐅᓯᒪᓕᕐᑐᑦ 

ᐱᓇᓱᐊᖃᑎᒋᓚᐅᕐᓱᒍ ᑲᔪᓯᒃᑫᔨᖓ ᑲᑎᒪᔨᖏᓪᓗ ᑎᒥᖕᖑᑎᑕᐅᕐᖃᒥᐅᑉ ᑯᐯ ᓯᕿᓂᖓᓂ ᐃᓄᐃᑦ 

ᑲᑐᑦᔨᖃᑎᒌᓐᓂᖓᑕ 2017-ᒥ 2018-ᒥᓪᓗ, ᒪᓂᔨᓕᓚᐅᔪᔪᒍᑦ ᑐᑦᓯᕋᐅᑎᒥᒃ ᑮᓇᐅᔭᖃᕐᑎᓯᓚᖓᔪᓄᑦ, 

ᑌᒪᖕᖓᓂᑦ ᐱᒋᐊᓚᐅᕐᓯᒪᒐᑦᑕ ᔪᓂ 2019-ᒥ, ᐅᑯᐊ ᐊᓪᓚᑕᐅᒪᔪᑦ ᐊᑖᓂ ᐱᓇᓱᐊᕐᑕᐅᓯᒪᓕᕐᑐᑦ 

ᐱᕙᓪᓕᐊᓯᒪᑦᓯᐊᓱᑕᓗ: 

● ᓄᓇᓕᒻᒥ ᐊᔪᖀᒋᐊᕐᑎᐅᓚᖓᔪᑦ ᑲᑎᒪᔩᑦ ᑎᒍᓚᔭᐅᑦᓱᑎᒃ ᐱᓇᓱᐊᕐᑕᐅᓚᖓᔪᒥᓪᓗ ᑲᑎᒪᐅᑎᖃᕐᓂᖅ 

● ᑐᖕᖓᕕᐅᓚᖓᔪᑦ ᐅᖃᐅᓯᕐᑕᖏᑦ ᓄᐃᑕᐅᔪᑦ ᐊᑐᓕᕐᑎᑕᐅᑦᓱᑎᓪᓗ ᑲᑐᑦᔨᖃᑎᒌᓐᓂᐅᑉ ᑲᑎᒪᔨᖏᓐᓄᑦ 

● ᐊᐅᓚᑕᐅᓂᖓᑕ ᖃᐅᔨᓴᕐᓂᐅᓄᓗ ᐊᖏᖃᑎᒌᒍᑕᐅᓂᖓ, ᐃᓗᓕᖃᕐᓱᓂ (ᓇᒻᒥᓂᕆᔭᐅᓂᕐᒥᒃ, ᐊᐅᓚᑕᐅᓂᕐᒥᒃ, 

ᐊᑐᐃᓐᓇᖃᕈᓐᓇᓂᕐᒥᒃ ᐊᒻᒪᓗ ᐱᖃᕐᓂᒥᒃ) ᐊᕙᓗᓕᕐᓯᒪᒍᑎᑦᓴᖓ ᐊᓪᓚᑕᐅᒋᐊᖕᖓᑐᖅ 

● ᖃᐅᔨᓴᕐᕕᐅᔪᑦ ᖃᐅᔨᓴᕐᑏᓗ ᐅᖑᒪᔭᐅᒍᑎᑦᓴᖏᑦᑕ ᐊᖏᕐᑕᐅᓂᖓ ᓚᕚᓪ ᐃᓕᓐᓂᐊᕕᕐᔪᐊᖓᑕ ᖃᐅᔨᓴᕐᓂᒥᒃ 

ᐅᖑᒪᑦᓯᒍᑎᑦᓴᓕᐅᕐᕕᖓᑕ ᑲᑎᒪᔨᖏᓐᓄᑦ (ᐊᖏᕈᑎᐅᑉ ᑭᑎᑦᔪᑎᖓ 2018-258) ᐱᔭᐅᓯᒪᔪᖅ 

● ᑕᕐᓴᓴᖓ, ᑕᐅᑐᓐᓂᑯᑦ ᓇᓗᓀᕐᑕᐅᒍᑎᖓ ᓄᓇᓕᐅᓪᓗ ᓴᓇᕐᕈᑎᑦᓴᖏᑦ (Facebook-ᑯᑦ ᑕᑯᑦᓴᐅᕕᖓ) 

ᐊᓪᓚᖑᐊᕐᑕᐅᒪᔪᑦ 

● ᐃᓄᐃᑦ ᑕᑯᓐᓇᕈᓯᖓ ᐃᓗᓯᕐᓱᓂᕐᒥᒃ ᓇᓗᓀᕐᑕᐅᔪᖅ ᓱᓕᓂᕋᕐᑕᐅᓚᒥᓪᓗ  

● ᓯᕿᓂᕐᒥᐅᑉ ᐅᓄᕐᓂᖏᑦ ᑭᑎᑕᐅᔪᑦ (+2,200 ᐃᓄᐃᑦ ᑯᐯ ᓯᕿᓂᖓᓂ) 

● ᖁᐊᕐᓵᓯᒪᓂᕐᒥᒃ ᑐᑭᓯᒪᒋᐊᖃᕐᓂᒧᑦ ᐱᒋᐅᕐᓴᑎᑕᐅᓂᖅ Louise Dessertine-ᒧᑦ, ᐳᕐᑐᓂᕐᐹᑉ ᑐᓪᓕᐊᓂᒃ 

ᐱᒍᓐᓇᐅᑎᑖᕐᓯᒪᔪᖅ ᐃᓱᒪᓕᕆᓂᕐᒧᑦ. 

● ᐱᓇᓱᐊᕐᑕᐅᓚᖓᔪᖅ ᐃᖏᕐᕋᓯᑎᑕᐅᔪᖅ ᑲᑎᒪᓂᒃᑯᑦ ᒪᓐᑐᔨᐊᓪ ᑕᐅᓐᑕᐅᖓᓂ (ᔫᓂ 1, 2019) 

● ᑐᓴᕐᑕᐅᑎᑦᓯᑲᑦᑕᓂᖅ ᑲᓇᑕᓕᒫᒥ ᓄᓇᕐᔪᐊᓕᒫᒥᓪᓗ ᑲᑎᒪᓂᒻᒪᕆᓐᓂ 

● ᐊᐱᕐᓱᑲᑦᑕᑕᐅᓂᖅ ᓂᐱᕘᕐᒧᑦ, ᐱᓇᓱᐊᕈᓯᐅᑉ ᐁᑉᐹᓂᑕᒫᑦ ᓈᓚᐅᑎᒃᑯᑦ ᑐᓴᕐᓴᐅᕕᒃ ᐃᓄᐃᑦ ᐃᓗᕐᕈᓯᖓ 

ᐱᑦᔪᑎᒋᑦᓱᒍ 

● ᐊᑐᐊᒑᐱᓐᓂᒃ ᑐᓴᐅᒪᒍᑎᑦᓴᓂᒃ ᓄᐃᑦᓯᓂᖅ ᐃᓗᓯᕐᓱᓯᐊᕆᐊᖃᕐᓂᒧᑦ ᐱᒍᑦᔨᕕᓂᒃ ᓯᕿᓂᕐᒥᐅᑉ ᐊᑐᕋᑦᓴᖏᓐᓂᒃ 

● ᐃᓚᐅᔪᑦ  ᐳᕙᓪᓕᓇᖃᕐᒪᖔᑦ ᖃᐅᔨᓴᕐᓂᒥ ᒪᓐᑐᔨᐊᓪ ᑕᐅᓐᑕᐅᖓᓂ (ᐊᐅᓚᑕᐅᑦᓱᓂ ᐅᑯᓄᖓ  Centre intégré 

universitaire de santé et de services sociaux du Centre-Sud-de-l'Île-de-Montréal and Département de Santé 

Publique Montréal) 

● ᓄᓇᖕᖑᐊᓕᐅᕐᓂᖅ ᐃᓗᓯᕐᓱᓯᐊᕐᓂᒧᑦ ᓄᓇᓕᒻᒧᓗ ᐃᑲᔪᕐᑕᐅᕕᑦᓴᓂᒃ ᐱᖁᑎᒋᔭᐅᔪᓂᓪᓗ ᒪᓐᑐᔨᐊᒥ 

● ᑲᑎᒪᓂᐊᕈᓰᑦ ᖃᓄᐃᑦᑐᐃᑦ ᖃᐅᔨᓴᕈᑎᑦᓴᐅᒪᖔᑕ ᑐᓴᐅᒪᐅᑎᓂᕐᒧᓗ ᖃᓄᐃᒃᑳᑦ ᓯᕿᓂᕐᒥᐅᑦ ᒥᑦᓵᓄᑦ 

● ᑐᑭᓯᒪᐅᑎᑦᓴᓂᒃ ᓄᐊᑦᓯᓂᖅ ᐊᐱᕐᓱᑲᑦᑕᓂᒃᑯᑦ ᐊᑕᐅᓯᐅᑦᑎᖏᑦᑐᓂᓪᓗ ᑲᑎᒪᑦᓯᓂᒃᑯᑦ, ᐊᑦᔨᖑᐊᓕᕆᓂᕐᑯᑦ ᐊᒻᒪᓗ 

ᓂᒪᔭᕐᓂᑯᑦ ᐊᐱᕐᓱᑲᑦᑕᓃᑦ.  

 

ᐅᓄᕐᓂᖏᓐᓂᒃ ᓯᕿᓂᕐᒥᐅᑦ ᑭᑎᑦᓯᓂᖅ   

ᐱᒋᐊᕐᕕᓕᐅᑎᒋᑦᓱᒍ ᖃᓄᐃᒃᑳᑦ ᓯᕿᓂᕐᒥᐅᑦ ᐱᓇᓱᐊᕐᑕᐅᓂᖓᓂᒃ, ᑭᑎᑦᓯᓯᓚᐅᔪᕗᒍᑦ ᐃᓄᐃᑦ ᑯᐯ 

ᓯᕿᓂᖓᓂᒥᐅᑉ ᖃᑦᓯᐅᒪᖔᑕ. ᒥᑦᓴᐅᓵᕐᓯᒪᔪᒍᑦ ᐃᓄᐃᑦ ᑯᐯ ᓯᕿᓂᖓᓂᒥᐅᑦ 2,200 ᒐᓚᐅᔪᕆᑦᓱᒋᑦ 90% 

ᒐᓚᖏᑦ ᒪᓐᑐᔨᐊᓚᒦᑦᓱᑎᒃ. ᐃᓄᐃᑦ ᑎᒍᔭᐅᒪᔪᑦ, ᐃᓕᓵᑦ ᐃᓕᓐᓂᐊᕆᐊᕐᓯᒪᔪᑦ, ᐃᓄᐃᑦ ᐋᓐᓂᐊᕕᒻᒦᑐᑦ 

ᐅᓪᓕᕕᒻᒦᑐᓪᓗ ᐊᓯᖏᓐᓂᓘᓐᓃᑦ ᐋᓐᓂᐊᕕᓕᐊᕐᓯᒪᔪᓄᑦ ᑐᔪᕐᒥᐅᕕᓐᓂ ᐃᓚᐅᑎᑕᐅᓚᐅᔪᑦᔭᖏᑦᑐᑦ 

ᑭᑎᑦᓯᓂᕐᒥ. ᓇᓗᓀᕐᓯᒐᓱᐊᕐᓂᖅ ᐃᓄᓕᒫᓂᒃ ᐱᔭᕆᐊᑐᔫᒐᓗᐊᕐᑎᓗᒍ ᑕᒻᒪᑲᑦᑕᕈᑕᐅᒍᓐᓇᓱᓂᓗ. 

ᐅᑉᐱᕆᔭᖃᕐᐳᒍᑦ ᑖᒃᑯᐊ ᐅᓄᕐᓂᕆᔭᐅᔪᕆᔭᕗᑦ ᓈᒻᒪᓈᕐᓂᓴᐅᔪᕆᑦᓱᒋᑦ ᑭᑎᑦᓯᒍᑕᐅᖃᑦᑕᓯᒪᔪᓂ ᐃᓚᐅᑎᓪᓗᒍ 

ᑲᓇᑕᐅᑉ ᑭᑎᑦᓯᓂᕆᓲᖓ ᓇᓗᓀᕐᓯᓯᒪᒻᒪᑦ 675 ᑐᐃᓐᓇᓂᒃ ᒪᓐᑐᔨᐊᓚᒥ ᐃᓄᖃᕐᓂᕃᑦᓱᓂ 2016-ᒍᑎᓪᓗᒍ. 

ᓀᓪᓕᑎᕐᓯᒪᑦᓱᑎᒃ ᖃᓄᐃᓕᖓᒻᒪᖔᑕ ᑐᓴᕐᑎᓯᐅᑏᑦ 

ᑖᒃᑯᐊ ᐊᑖᓂ ᓯᕗᓪᓕᐹᑦ ᖃᐅᔨᔭᐅᓯᒪᔪᑦ ᐱᓯᒪᕗᑦ ᑭᐅᒍᑕᐅᓗᑭᑦᑐᓂᒃ ᓄᐊᑦᓯᓂᕐᒥᒃ ᖃᐅᔨᓴᕈᓯᕐᒥᒃ ᐊᑐᕐᓱᑕ 

ᐃᓅᓯᐅᑉ ᑲᔪᓯᑦᓯᐊᓂᖓ ᑐᖕᖓᕕᒋᑦᓱᒍ. ᖃᐅᔨᔭᐅᓯᒪᔪᑦ ᐃᓂᓪᓚᑎᕐᑕᐅᒪᕗᑦ ᐊᒥᓱᓄᑦ ᓱᓇᓕᑦᑖᓂᕐᓄᑦ ᑕᑦᓱᒪ 

ᖃᐅᔨᓴᕐᓂᐅᑉ ᑐᕌᒐᖏᓐᓅᓕᖓᑦᓯᐊᕋᓱᐊᕐᑐᓂᒃ ᐅᖄᖃᑦᑕᑕᕕᓂᖏᓐᓄᓗ ᖃᐅᔨᓴᕐᓂᒧᑦ ᐃᓚᐅᔪᑦ. 

ᑕᑯᓐᓇᑕᐅᓗᐊᖕᖑᐊᐳᖅ ᓴᐳᑦᔨᓯᒪᒐᔭᕐᑐᖅ ᐊᐅᓚᑦᓯᓗᓂᓗ ᐃᓗᓯᖃᑦᓯᐊᓂᖏᓐᓂᒃ ᓯᕿᓂᕐᒥᐅᑦ. ᑕᒪᒃᑯᐊ 

ᑐᑭᓯᔭᐅᔪᑦ ᓄᐊᑕᐅᓂᖏᑦ ᐊᐱᕐᓱᑲᑦᑕᓂᒃᑯᑦ ᖃᐅᔨᓴᕐᓂᖃᕐᑎᓗᒍ ᖃᐅᔨᒪᓂᕐᑖᑎᑦᓯᒍᒫᕐᓂᐊᐳᑦ ᐊᐱᕐᓲᑎᑎᒍᑦ 

ᖃᐅᔨᓴᕐᓂᒧᑦ ᐃᓚᒋᐊᓪᓚᑕᐅᒍᒫᕐᓂᐊᓱᑎᒃ ᐃᑎᓂᕐᓴᒥᒃ ᑐᑭᓯᒍᓐᓇᖁᓗᑕ. ᑕᒐᑕᒐᒧᓪᓕ 

ᑐᑭᓯᒪᒍᑎᑦᓴᖃᑦᔭᖏᓪᓚᒍᑦ ᐱᒍᑦᔭᐅᒍᑏᑦ ᖃᓄᑎᒋᒃ ᐊᑐᕐᑕᐅᖃᑦᑕᒪᖔᑕ, ᖃᓂᒻᒪᓯᕐᑖᖃᑦᑕᓂᐅᑉ 

ᖃᓂᒪᖃᑦᑕᓂᐅᓪᓗ ᐊᑑᑎᖃᑦᑕᓂᖏᓐᓂᒃ, ᖃᓂᒻᒪᓯᕐᑖᓯᒪᓂᕐᒧᑦ ᖃᓄᐃᒍᑕᐅᖃᑦᑕᑐᓂᒃ 

ᑐᖁᕋᕐᓂᐅᖃᑦᑕᑐᓂᓪᓗ. ᑕᒪᒃᑯᐊ ᓄᐃᑎᕐᐸᓕᐊᒍᒫᕐᓂᐊᑐᑦ ᑐᖓᓕᐊᓂᒃ ᐱᓇᓱᐊᕐᑕᑕ ᑲᔪᓯᓕᕈᑦᑕ. 

ᓄᐃᑦᓯᓯᒪᕗᒍᑦ ᓄᓇᓕᒻᒧᐊᖓᔪᒥᒃ ᐊᕙᓗᓕᕐᑐᐃᒍᑎᒥᒃ ᐅᓂᒃᑲᐅᓯᕐᑕᖃᕐᓱᓂ ᐃᓅᓯᐅᑉ ᖃᓄᐃᓕᖓᓂᖓᓄᑦ 

ᐃᓗᓯᕐᓱᓯᐊᕆᐊᖃᕐᓂᖅ ᓱᕐᕋᑕᐅᖃᑦᑕᒪᖔᑦ ᓯᕿᓂᕐᒥᐅᓗ ᐊᑑᑎᔭᖏᓐᓂᒃ. ᐅᑯᐊ ᐊᑖᓂ ᓀᓪᓕᑎᕐᓯᒪᔪᑦ 

ᖃᐅᔨᔭᐅᓯᒪᔪᑦ ᐊᒻᒪᓗᓐᓃᑦ ᐊᑐᓂᑦ ᐊᕕᑦᑐᓯᒪᓂᖏᑦ ᑐᓴᕐᑎᓯᐅᑎᐅᑉ ᐊᒻᒪᓗ ᖃᓄᐃᓕᒋᐊᖁᔨᒍᑏᑦ 

ᐃᓚᒋᔭᐅᒻᒥᓱᑎᒃ. 

ᐊᕕᑦᓱᓯᒪᓂᖅ 1: ᑎᒥᒃᑯᑦ ᐃᓱᒪᒃᑯᓗ ᐃᓗᓯᕐᓱᓯᐊᕐᓂᖅ 

ᑎᒥᒃᑯᑦ ᐃᓱᒪᒃᑯᓗ ᐃᓗᓯᕐᓱᓯᐊᕐᓂᖅ ᓯᕿᓂᕐᒥᐅᓂ ᐊᑦᔨᐅᖏᓐᓂᓴᒻᒪᕆᐅᕗᖅ ᐊᓯᖏᓐᓂᑦ ᑯᐯ 

ᓯᕿᓂᖓᓂᒥᐅᒍᒻᒥᔪᓂ. ᐱᐅᓯᐅᓯᒪᔪᑦ ᑕᕐᕋᒥᐅᓂᒃ ᐊᐅᓚᑦᓯᒐᓱᐊᕐᓃᑦ ᓱᕐᕃᓯᒪᓂᖏᓪᓗ ᐃᓗᓯᕐᓱᓯᐊᕆᐊᖃᕐᓂᒥᒃ 

ᐅᓪᓗᒥ ᐊᒫᕆᔭᐅᕗᑦ ᐃᓗᓯᕐᓱᓯᐊᕆᐊᖃᕐᓂᒧᑦ ᐊᑦᔨᐅᖏᓪᓚᕆᓐᓂᖏᓐᓄᑦ ᓯᕿᓂᕐᒥᐅᑦ.   

 

1. ᐊᖏᔪᒻᒪᕆᐊᓗᒻᒥᒃ ᐊᑦᔨᒌᖕᖏᒍᑎᖃᕐᐳᑦ ᑎᒥᒃᑯᑦ ᐃᓗᓯᕐᓱᓯᐊᕆᐊᖃᕐᓂᖏᑦ ᐊᑦᔨᒌᖕᖏᑐᑦ 

ᐊᒥᓲᑦᑎᑐᑦ ᓯᕿᓂᕐᒥᐅᑦ. ᐊᓂᕐᕋᖃᖕᖏᑐᑦ ᖃᓄᐃᓕᖕᖓᕆᐊᑭᑦᑐᐃᓗ ᐃᓗᓯᕐᓱᓯᐊᕆᐊᖃᕐᓂᒧᑦ 

ᐊᕐᓱᕈᓐᓇᑐᒃᑰᓂᕐᓭᑦ ᐊᓯᒥᓂᑦ.. 

2. ᐊᖏᔫᑦᔭᖏᑦᑐᒥᒃ ᖃᐅᔨᒪᔭᐅᒍᑎᖃᕐᐳᑦ ᐃᓗᓯᕐᓱᓯᐊᕆᐊᖃᕐᓂᖏᑦ ᐃᓄᐃᑦ ᐊᓂᕐᕋᖃᖕᖏᓂᕐᒥᒃ 

ᐃᑉᐱᓂᐊᓪᓚᕆᓐᓂᓭᑦ ᐅᐃᕆᒪᓂᕐᒥᓗ.  

3. ᐳᕙᓪᓕᖃᑦᑕᓂᐅᑉ ᐳᕐᑐᔫᖃᑦᑕᓂᖓ ᑲᔪᓯᒻᒪᑦ ᐃᓄᑦᑎᒍᑦ ᑕᕐᕋᒥ ᑌᒫᑦᓭᓇᖅ ᑕᑯᔭᐅᖃᑦᑕᒥᔪᖅ 

ᒪᓐᑐᔨᐊᒥ. ᐃᓄᑐᐃᓐᓀᑦ ᑲᓇᑕᐅᓪᓗ ᓯᓚᑖᓂᑦ ᐱᓯᒪᔪᑦ ᒪᕐᕈᐃᓚᕆᐊᕗᑦ ᐳᕙᓪᓗᓕᕐᓂᐸᐅᖃᑦᑕᓱᑎᒃ.  

4. ᐃᓚᐅᔪᓕᒫᑲᓵᑦ ᐃᓱᒪᐅᑉ ᐃᓗᓯᕐᓱᓯᐊᕆᐊᖃᕐᓂᖓᓂᒃ ᐃᓱᒫᓗᓐᓇᑐᒻᒪᕆᐅᔪᕆᑦᓯᔪᑦ ᐃᓄᑐᐃᓐᓇᓄᑦ 

ᓯᕿᓂᕐᒥᐅᓄᑦ. ᐃᓅᓯᕐᒥᓂ ᐊᑑᑎᓯᒪᔭᖏᑦ ᐃᑉᐱᓂᐊᕐᓂᑯᑦ ᖁᐊᕐᓵᓯᒪᓂᕐᒧᑦ, ᐱᓗᑲᑦᑕᐅᓂᕐᒧᑦ, 

ᐁᑉᐸᕇᓐᓂᑯᑦ ᐊᕐᓱᕈᖃᑦᑕᓂᕐᒧᑦ ᐅᖃᕐᑕᐅᓗᑭᖃᑦᑕᓯᒪᔪᑦ.  

5. ᐃᓄᑑᑦᑎᑐᑦ ᐊᒥᓲᑦᑎᑐᓪᓗ ᐊᑑᑎᓯᒪᔭᖏᑦ ᓱᕐᕃᓯᒪᔪᒻᒪᕇᑦ ᐃᓄᑐᐃᓐᓀᑦ ᐃᓱᒪᒃᑯᑦ ᑎᒥᒃᑯᓗ 

ᐃᓕᓯᕐᓱᓯᐊᕆᐊᖃᕐᓂᖏᓐᓂᒃ. ᐊᒥᓱᑦ ᐃᓚᐅᔪᑦ ᐅᖃᖃᑦᑕᓚᐅᔫᑦ ᐊᑦᔨᒌᑦᔭᖏᑦᑐᓂᒃ 

ᖁᐊᕐᓵᓯᒪᐅᑎᐅᓲᓂᒃ ᐊᑑᑎᓯᒪᓂᕋᕐᓱᑎᒃ. ᐃᓚᓐᓈᕆᔭᓄᑦ/ᐃᓚᒋᔭᓄᑦ ᓴᐳᑦᔭᐅᓯᒪᓂᖅ, ᓄᓇᓕᐅᑉ 

ᑎᒥᖁᑎᖏᑦᑕ ᐱᓇᓱᑦᑎᖏᓐᓄᑦ, ᐅᕙᓗᓐᓃᑦ ᐋᓐᓂᐊᓯᐅᑎᓄᑦ ᐃᑲᔪᕐᑕᐅᖃᑦᑕᓂᖅ 

ᐊᓂᒍᐃᒐᓱᐊᕐᑎᓗᒋᑦ ᖁᐊᕐᓵᓯᒪᓂᕐᒥᓂᒃ ᐅᐱᒋᔭᒻᒪᕆᐅᖃᑦᑕᓚᐅᔫᖅ.  

6. ᐃᓘᓐᓇᒐᓛᑎᒃ ᐃᓚᐅᔪᑦ ᐅᖃᖃᑦᑕᑐᕕᓃᑦ ᐃᓅᓯᑦᓯᐊᒍᓂᕐᓴᒧᑦ ᐃᓗᓯᕐᓱᓯᐊᕐᓂᒧᑦ ᑎᑭᐅᑎᒍᒪᑦᓱᑎᒃ. 

ᐋᖓᔮᓐᓇᑐᕐᑐᑌᓕᓂᖅ ᐃᒥᐊᓗᒻᒥᓗ ᐱᑦᔪᑎᒻᒪᕆᐅᖃᑦᑕᓚᐅᔪᖅ ᐃᓗᓯᕐᓱᓯᐊᕐᓂᒧᑦ ᑎᑭᐅᑎᒐᓱᐊᕐᓱᓂ.  

 

 

ᐊᕕᑦᑐᓯᒪᓂᖅ 2: ᐊᑐᐃᓐᓇᖃᕐᓂᖅ ᐃᓗᓯᓕᕆᓂᕐᒧᑦ ᐱᒍᑦᔭᐅᒍᑎᓂᒃ  

ᐃᓄᑐᐃᓐᓀᑦ ᑯᐯ ᓯᕿᓂᖓᓂ ᐊᒥᓲᒐᓗᐊᕐᑎᓗᒋᑦ ᐅᑭᐅᖃᖃᑎᒌᑦᔭᒐᑎᓪᓗ, ᐃᑭᑦᑐᐊᐲᑦ ᐱᒍᑦᔨᒍᑏᑦ 

ᓄᐃᑕᐅᖃᑦᑕᓯᒪᕗᑦ ᐅᕙᓗᓐᓃᑦ ᓴᖑᑎᑕᐅᒐᓱᐊᖃᑦᑕᓯᒪᖕᖏᓚᑦ ᓱᖏᐅᓯᒪᓂᕐᓴᖓᓄᑦ ᐃᓗᓯᓕᕆᔭᐅᓂᕐᒧᑦ 

ᑭᖕᖒᒪᒋᔭᖏᑦ ᐃᑉᐱᒋᓗᒋᑦ. ᑌᒫᑦᓭᓇᕐᓗ, ᐊᑐᐃᓐᓇᓯᒍᓯᖏᑦ ᐃᓗᓯᓕᕆᔭᐅᒍᑎᑦᓴᓂᒃ, ᖃᐅᔨᒪᓂᖓᓗ 

ᖃᓄᐃᓘᓲᒍᒻᒪᖔᑕ, ᑐᖕᖓᓱᓐᓂᒥᓪᓗ ᐃᑉᐱᓂᐊᕐᓂᖓ (ᐅᕙᓗᓐᓃᑦ ᖏᓗᐊᕐᓂᖓ) ᐃᓄᓐᓄᑦ 

ᐃᑉᐱᓂᐊᕈᑕᐅᓲᒍᕗᑦ ᐋᓐᓂᐊᓯᐅᑎᓂᒃ ᓵᖕᖓᓯᓕᕋᒥᒃ ᑕᒪᓐᓇᓗ ᓇᓗᓇᕐᑐᒪᕆᐊᓗᒃ ᐊᕝᕕᐊᓗᑕᐅᒍᓐᓇᓱᓂᓗ 

ᓇᓗᓀᕐᓯᒍᓐᓇᓂᕐᒧᑦ ᐊᑐᐃᓐᓇᓯᑎᑦᓯᓂᕐᒧᓗ ᐱᒍᑦᔭᐅᒍᑎᒋᒋᐊᓕᖏᓐᓂᒃ ᐊᑯᓂᐊᓘᓪᓗᐊᖏᑦᑐᖅ. 

ᓇᓗᓇᒐᓛᖕᖏᑐᖅ ᐊᑦᔨᐅᖏᑦᑐᑯᑦ ᑭᖕᖒᒪᒋᔭᖏᑦ ᓯᕿᓂᕐᒥᐅᑦ ᐃᓕᑕᕆᔭᐅᒐᓛᖕᖏᑐᑦ 

ᐋᓐᓂᐊᓯᐅᕐᓂᓕᕆᓂᐅᑉ ᐱᐅᓯᖓᓄᑦ ᑌᒣᒻᒪᓗ ᑲᒪᒋᔭᐅᓲᒍᑦᔭᖏᑦᑐᑦ. ᑕᒪᓐᓇ ᓱᓕᓂᖃᓗᐊᖕᖑᐊᑐᖅ ᐃᓱᒪᒃᑯᑦ 

ᐃᓗᓯᕐᓱᓯᐊᕆᐊᖃᕐᓂᒧᑦ ᑲᒪᒋᔭᐅᒋᐊᖃᕐᓂᖅ ᐱᒍᑦᔭᐅᒋᐊᖃᕐᓂᓗ ᐱᑦᔪᑎᒋᑦᓱᒍ. ᐊᒻᒪᓗᒋᐊᓪᓚᒃ, ᐊᒥᓱᑦ ᐃᓄᐃᑦ 

ᖃᓄᐃᑦᑐᐃᑦ ᐱᒍᑦᔭᐅᒍᑏᑦ ᐊᑐᐃᓐᓇᐅᒪᖔᑕ ᖃᐅᒪᓲᒍᑦᔭᖏᑦᑐᑦ ᑌᒣᒻᒪᓗ ᕿᓂᓲᒍᑦᔭᖏᑦᑐᓗᓐᓃᑦ. 

ᐃᓗᓯᓕᕆᓂᕐᒧᑦ ᐱᒍᑦᔭᐅᒍᑏᑦ ᐊᑐᐃᓐᓇᐅᑎᑕᐅᔪᑦ ᑎᒥᐅᔪᓄᑦ ᐆᑦᑑᑎᒋᓗᒍ Médecins du Monde 

ᐅᐱᒋᔭᐅᔪᑦ ᑭᓯᐊᓂ ᑐᕌᖓᔪᑦ ᓇᐅᑐᐃᓐᓇᓄᑦ ᐋᓐᓂᐊᓯᐅᕐᑕᐅᓂᒧᑦ ᐱᒍᑦᔭᐅᕕᖃᖕᖏᑐᓄᑦ, ᓇᐅᑐᐃᓐᓇᓄᑦ 

ᒪᓐᑐᔨᐊᓪ ᑕᐅᓐᑕᐅᖓᓃᑦᑐᓄᑦ ᐊᓂᕐᕋᓭᕈᕐᑕᑐᓄᑦ ᐅᕙᓗᓐᓃᑦ ᐊᑯᓂ ᐊᓂᕐᕋᖃᕈᓐᓀᑐᓄᑦ 

ᐊᕐᕐᑯᑎᒦᑦᑐᓄᓪᓗ. ᐊᒥᓲᓂᕐᓭᑦ ᐃᓄᑐᐃᓐᓀᑦ  ᑯᐯ ᓯᕿᓂᖓᓂ ᑌᒣᑦᑐᒦᑦᔭᖏᑦᑐᑦ, ᒐᓄᐊᕐᓱᑎᒃ 

ᐊᕐᓱᕉᓴᕈᓐᓇᒥᔪᑦ ᐊᑐᐃᓐᓇᓯᒐᓱᐊᕐᓗᑎᒃ ᐃᓗᓯᓕᕆᔭᐅᕕᑦᓴᓂᒃ. ᑕᒪᒃᑯᐊ ᐊᒥᓱᑦ ᐱᔭᕐᓃᑐᑦ 

ᐊᑐᐃᓐᓇᓯᒐᓱᐊᕐᓂᒧᑦ ᐱᒍᑦᔭᐅᕕᑦᓴᓂᒃ ᐱᒐᓗᐊᕐᑎᓗᒋᑦ, ᑕᑯᑦᓴᓚᕆᐅᒻᒥᔪᖅ ᐃᒻᒥᓂᕿᒐᓱᐊᕈᓐᓇᓂᖓ 

ᓲᖑᓂᖏᓪᓗ ᓯᕿᓂᕐᒥᐅᑦ ᓄᓇᓕᖓᓂ.  ᑕᒪᒃᑯᐊ ᐃᓪᓕᓇᕐᑐᑦ ᐊᒥᕐᖄᖃᑎᒋᓐᓃᑦ ᐃᑲᔫᑎᓃᓪᓗ ᓴᐳᑦᔨᓯᒪᓪᓚᕆᓲᑦ 

ᐊᕐᓱᕈᓐᓇᑐᒦᑦᑐᖃᓕᕐᑎᓗᒍ ᐊᑑᑎᖃᓪᓚᕆᑦᓱᑎᓪᓗ ᐃᓄᐃᑦ ᓯᕿᓂᕐᒥᐅᑦ ᐃᓅᓯᖏᓐᓂ. ᐃᓄᐃᑦ ᑎᒥᖁᑎᖏᑦ 

ᐆᑦᑑᑎᒋᓗᒋᑦ ᑯᐯ ᓯᕿᓂᖓᓂ ᐃᓄᐃᑦ ᑲᑐᑦᔨᖃᑎᒌᓐᓂᖓ ᒪᑭᕝᕕᑯᓐᓄ ᓄᓇᓕᒻᒥᓗ ᑎᒥᐅᔪᑦ ᐃᓚᐅᑎᓪᓗᒋᑦ 

Chez Doris, Open Door, Val d’Or Native Friendship Centre, Projets Autochtones du Québec, 

ᐊᔪᐃᓐᓇᑐᒻᒪᕆᐅᕙᑦᑐᑦ ᐃᑲᔪᕋᓱᐊᕐᓱᑎᒃ ᐃᓄᓐᓂᒃ, ᐊᔪᐃᓐᓇᓂᖏᓪᓗ ᐅᐱᒋᔭᒻᒪᕆᐅᑦᓱᑎᒃ. ᓇᓂᒥᐅᓕᒫᑦ 

ᐊᖏᖃᑎᒌᒍᓇᐅᔪᑦ ᐃᓗᓯᓕᕆᓂᕐᒧᑦ ᐱᒍᑦᔭᐅᒍᑏᑦ ᑐᕌᖓᓗᑎᒃ ᓯᕿᓂᕐᒥᐅᓄᑦ ᑭᖕᖒᒪᓇᕐᒪᑕ. 

ᐊᖏᓕᕙᓪᓕᐊᑐᐃᓐᓇᓂᖏᑦ ᐱᒍᓐᓇᓂᖏᑦᑕ ᐱᓯᑎᐅᓂᖏᓪᓗ ᐃᓄᐃᑦ ᑎᒥᖁᑎᖏᑦᑕ ᖃᓪᓗᓈᑦ 

ᓄᓇᖓᓃᑦᑐᑦ, ᐃᓚᒋᐊᕐᓗᒍ ᖃᐅᔨᓇᕐᐸᓕᐊᑐᐃᓐᓇᓂᖓᓂᒃ ᓄᓇᖃᕐᖄᓯᒪᔪᓄᑦ ᑐᕌᖓᓪᓚᕆᑦᑐᓂᒃ 

ᐱᒍᑦᔭᐅᕕᖃᕆᐊᖃᓕᕐᓂᖓ--ᐱᔪᓐᓇᐅᑎᐅᒻᒪᓗ ᑎᒍᒥᐊᕐᑕᐅᓱᓂ ᑯᐯᒻᒥᐅᓄᑦ--ᐱᕕᑦᓴᓚᕆᐅᓕᕐᕐᑯᖅ 

ᓄᐃᑦᓯᕙᓪᓕᐊᒋᐊᖃᕐᓂᒧᑦ ᓯᕿᓂᕐᒥᐅᑦ ᐱᒍᑦᔭᐅᕕᑦᓴᖓᓂᒃ.  

1. ᓇᐅᑐᐃᓐᓀᑦ ᐱᓇᓱᐊᕐᑐᑦ ᐋᓐᓂᐊᓯᐅᕐᓂᓕᕆᓂᐅᑉ ᐃᓗᐊᓂ ᖃᐅᔨᒪᓂᑭᑦᑐᐊᐱᐅᕗᑦ ᓯᕿᓂᕐᒥᐅᓂᒃ. 

ᐋᓐᓂᐊᓯᐅᕐᑏᑦ ᖃᐅᔨᒪᑐᐊᕋᒥᒃ ᐃᓄᓐᓂᒃ, ᖃᐅᔨᒪᓂᖓ ᑕᑯᓐᓇᕋᓱᐊᕐᓂᓴᓪᓚᕆᐅᓲᖅ ᓄᓇᕕᐅᑉ 

ᓄᓇᓕᖏᓐᓂᒃ ᑌᒣᒻᒪᓗ ᑕᒻᒪᓱᑎᒃ ᐃᒣᑦᑐᐃᓄᑯᐊ ᓚᖕᖑᓱᓯᓲᑦ ᑲᒪᒋᔭᒥᓂᒃ ᖃᓄᐃᒍᑎᓕᒻᒥᒃ 

ᐱᒍᑦᔨᒐᓱᐊᕐᑕᒥᓂᓪᓗ. ᓱᓕᓗ, ᐊᒥᓲᑦᔭᖏᑦᑐᓂᒃ ᑐᑭᓯᓂᐊᕐᕕᓴᓂᒃ ᐊᑐᐃᓐᓇᖃᕐᒥᓱᓂ.  

2. ᐃᓄᑐᐃᓐᓀᑦ ᐅᐱᒍᓱᑦᑐᑦ ᐊᑐᐃᓐᓇᓯᒍᓐᓇᕈᒪᑦᓱᑎᓪᓗ ᐱᒍᑦᔭᐅᒍᑎᓂᒃ ᐃᓄᓐᓄᐊᖓᑎᓪᓗᒋᑦ 

ᓄᐃᑕᕕᓂᕐᓂᒃ ᐃᓄᓐᓄᑦ ᓄᐃᑕᐅᑦᓱᑎᒃ. ᐊᒥᓱᑦ ᐃᓄᐃᑦ ᓄᕙᓐᓂᔪᐊᖅ 19-ᒧᑦ ᑲᐳᕐᑕᐅᖃᑦᑕᓚᐅᔫᑦ 

ᐊᑲᐅᓯᕕᒻᒥ ᐃᓄᐃᑦ ᐋᓐᓂᐊᓯᐅᕐᑕᐅᕕᖓᓂ ᐋᑐᒑᒥ. ᓄᕙᓐᓂᔪᐊᖅ 19 ᓄᓇᕐᔪᐊᓕᒫᒥ 

ᐊᑑᑎᓂᕆᓚᐅᔪᔭᖓ ᓄᐃᑦᓯᓯᐊᕐᑐᖅ ᑭᖕᖒᒪᓇᓪᓚᕆᓐᓂᖓᓂᒃ ᐃᓂᓪᓚᓯᒪᑦᓯᐊᓗᓂ ᓇᐅᓕᒫᓄᑦ 

ᐃᓗᓯᓕᕆᔭᐅᕕᑦᓴᒥᒃ ᐱᒍᑦᔭᐅᕕᒻᒥᓗ ᐃᓄᓐᓄᑦ. ᒫᓐᓇᐅᑎᓪᓗᒍ, ᓱᓇᖃᑦᔭᖏᑦᑐᖅ.  

3. ᓇᕝᕚᕋᓱᐊᕐᓂᖅ ᐋᓐᓂᐊᓯᐅᕐᑕᐅᕕᑦᓭᑦ ᓄᓇᖏᓐᓂᒃ ᓇᓗᓇᕐᑐᒪᕆᐊᓗᒃ ᐃᓘᓐᓇᑲᓵᖏᓐᓄᑦ 

ᐅᖄᕕᒋᓚᐅᔪᔭᑦᑎᓄᑦ, ᐅᖃᐅᓯᕐᒧᓗ ᐃᓗᕐᕈᓯᒃᑯᓗ ᐊᑦᔨᒌᖕᖏᓂᖅ ᐊᕝᕕᐊᓗᑕᒻᒪᕆᐅᒻᒥᑎᓪᓗᒍ 

ᑲᒪᒋᔭᐅᑦᓯᐊᕆᐊᖃᕐᓂᒧᑦ ᑕᒪᓐᓇᓗ ᐊᑐᐃᓐᓇᓯᒍᓐᓇᓂᖅ ᐋᓐᓂᐊᓯᐅᕐᑕᐅᓂᕐᒧᑦ ᐱᒍᑦᔭᐅᕕᓐᓂᒃ 

ᓲᖕᖏᓕᑎᕆᔪᒻᒪᕆᐅᑦᓱᓂ.   

4. ᐃᓄᐃᑦ ᐅᐱᒍᓱᕝᕙᓛᖃᑦᑕᓚᐅᔫᑦ ᐱᒍᑦᔨᔨᓂᒃ ᐃᓗᕐᕈᓯᕆᔭᐅᔪᒥᒃ ᐃᑉᐱᒋᔭᓕᓐᓂᒃ ᐅᕙᓗᓐᓃᑦ ᐃᓱᒪᖏᑦ 

ᐊᑐᐃᓐᓇᐅᓯᐊᕐᑐᓂᒃ ᓲᓱᑦᓴᓯᐊᕐᑐᓂᓪᓗ. ᑕᒪᓐᓇ ᐊᑐᐃᓐᓇᓯᒐᓱᐊᕐᓂᖅ ᐋᓐᓂᐊᓯᐅᕐᑕᐅᕕᑦᓴᒥᒃ 

ᐱᔭᕐᓃᑑᒐᓗᐊᕐᑎᓗᒍ ᐊᒥᓱᑦ ᓱᓕ  ᐅᖃᖃᑦᑕᓚᐅᔪᒻᒥᔪᑦ ᑲᒪᒋᔭᐅᑦᓯᐊᓂᕕᓂᕐᒥᓂᒃ ᐱᒍᑦᔨᔨᓄᑦ 

ᖃᓄᐃᑦᑐᑐᐃᓐᓇᓄᑦ.   

5. ᐃᓘᓐᓇᒐᓛᑎᒃ ᐃᓚᐅᔪᑦ ᐅᖃᖃᑦᑕᓚᐅᔫᑦ ᐊᕐᓱᕈᓐᓇᑐᒃᑰᑐᕕᓂᐅᒋᐊᒥᒃ ᐋᓐᓂᐊᓯᐅᕐᑕᐅᓂᕐᒧᑦ 

ᐃᓕᖓᔪᓂᒃ ᐊᐅᓚᑦᓯᓂᓕᕆᓂᐅᑉ ᐃᓗᐊᒎᕐᑐᓂᒃ, ᐱᓗᐊᕐᑐᒥᒃ ᐃᒻᒪᖃᐅᓯᕐᑐᐃᒍᑕᐅᒪᖕᖏᑐᓄᑦ 

ᐋᓐᓂᐊᓯᐅᕐᑕᐅᓂᕐᒧᑦ ᐱᕙᓪᓕᖁᑎᓄᑦ ᐃᓕᖓᔪᓂᒃ.  

6. ᓇᓗᓇᕐᓂᖓ ᐋᓐᓂᐊᓯᐅᕐᑕᐅᒍᓯᐅᑉ ᐅᑕᕐᕐᑭᑯᑖᕆᐊᖃᕐᓂᓗ ᐱᒍᑦᔭᐅᒍᑎᒋᓚᖓᔭᒥᓂᒃ 

ᖁᓄᓕᕐᑎᓯᖃᑦᑕᓯᒪᔪᖅ ᐃᓄᐃᑦ ᐃᓚᖏᓐᓂᒃ ᕿᓂᕋᓱᐊᑦᔭᒍᓐᓀᓱᑎᓪᓗᓃᑦ ᐱᒍᑦᔭᐅᕕᑦᓴᒥᒃ. ᐃᓚᖏᑦ 

ᐅᑕᕐᕐᑭᖔᕈᒪᖃᑦᑕᓯᒪᔪᑦ, ᐊᑯᓂᐊᓗᒃ ᐅᑕᕐᕐᑭᖃᑦᑕᓱᑎᒃ, ᐃᓄᐃᑦ ᓄᓇᖓᓄᑦ ᐅᑎᑐᐃᓐᓇᕋᑕᕐᓱᑎᒃ 

ᐋᓐᓂᐊᓯᐅᑎᒻᒪᕆᒻᒥᒃ ᐋᓐᓂᐊᓯᐅᑎᑐᐃᓐᓇᒥᓪᓗᓃᑦ ᑕᑯᓂᐊᕐᓱᑎᒃ. ᐊᓯᖏᓪᓗ ᐅᐃᒪᓇᕐᑐᑯᕕᓐᓄᑦ 

ᐁᖃᑦᑕᓯᒪᔪᑦ ᑖᓐᓇᓴᑑᓕᕐᒪᑦ.  

7. ᐃᓚᐅᔪᑦ ᐅᖃᖃᑦᑕᓚᐅᔪᕗᑦ ᓴᐳᑦᔭᐅᒪᕕᑦᓴᒥᒃ ᐱᑕᖃᕆᐊᖃᓪᓚᕆᓐᓂᖓᓂᒃ (ᓄᓇᓕᒻᒥᐅᒐᓗᐊᕐᐸᑦ 

ᐱᓇᓱᑦᑎᖃᕐᓂᑰᒐᓗᐊᕐᐸᑦ) ᐃᑲᔪᕐᓯᓂᐊᕐᑐᒥᒃ ᓇᕝᕚᕋᓱᐊᕐᑎᓗᒋᑦ ᐋᓐᓂᐊᓯᐅᕐᑕᐅᓂᕐᒧᑦ 

ᐱᒍᑦᔭᐅᕕᑦᓴᓂᒃ ᑕᑯᒍᒪᑦᓱᑎᓪᓗ ᐃᓄᓐᓄᑦ ᑐᖕᖓᓇᕐᑐᓂᒃ ᐱᒍᑦᔨᒍᑎᓂᒃ.  

 

ᐊᕕᑦᑐᓯᒪᓂᖅ 3: ᓄᓇᓕᒃ ᐃᓚᒋᔭᐅᓂᕐᓗ ᓯᕿᓂᕐᒥ 

ᐊᕐᓱᕉᓯᖓᓐᓇᑐᑦ ᐱᕕᑦᓭᓗ ᐊᕐᕐᑯᓴᐅᑎᒋᐊᖃᕐᐳᑦ ᐃᓅᖃᑎᒌᑦᓯᐊᓂᕐᒥᒃ ᐱᕈᕐᑎᓯᒐᓱᐊᕐᓗᓂ ᑯᐯ ᓯᕿᓂᖓᓂ. 

ᐃᓚᐅᖃᑦᑕᓚᐅᕐᑐᑦ ᑕᕝᕙᖓ ᐱᖓᔫᒍᑎᖓᓄᑦ ᖃᐅᔨᓴᕐᓂᒧᑦ ᐃᓚᐅᔪᑦ ᐊᒥᓱᓂᒃ ᓄᐃᑦᓯᖃᑦᑕᓚᐅᕐᕐᑯᑦ 

ᓇᓗᓇᕐᓂᑯᖓᓄᑦ ᓄᓇᓕᖃᕐᓂᒥᒃ ᐃᓱᒪᒐᓱᐊᕐᓂᒧᑦ ᐃᓚᒋᔭᐅᓂᕐᒥᓗ.  ᐅᖃᕐᑕᐅᓗᑭᒐᓗᐊᕐᑎᓗᒍ “ᐃᓄᐃᑦ 

ᓄᓇᓕᖓ” ᒪᓐᑐᔨᐊᒥ, ᐆᑦᑐᕋᐅᑎᒋᓗᒍ, ᐃᓱᒪᒋᔭᖃᕐᓂᖅ ᓄᓇᓕᒻᒥᒃ ᒥᑦᓯᖃᕐᑑᔮᓚᐅᔪᖕᖏᓚᖅ 

ᑕᑯᓐᓇᓯᐊᕋᓱᐊᓕᕋᑦᑎᒍ. ᐃᑉᐱᒍᓱᓐᓂᖅ ᐃᓚᐅᓂᕐᒥᓂᒃ ᐃᓚᐅᑎᑕᐅᖕᖏᓂᕐᒥᓗᓐᓃᑦ ᐃᑉᐱᓂᐊᕆᔭᐅᔪᖅ 

ᐃᓄᓐᓄᑦ ᓱᕐᕃᓚᕆᑦᑐᐊᓗᒃ ᕿᓂᕋᓱᐊᕈᓐᓇᓂᖏᓐᓂᒃ ᐃᑲᔪᕐᑕᐅᕕᑦᓴᓂᒃ ᐊᐅᓚᑦᔭᕆᐊᕈᑎᑦᓴᓂᓪᓗ 

ᐃᓗᓯᕐᓱᓯᐊᕐᓂᒧᑦ ᑐᕌᕐᑎᓯᒍᓐᓴᑐᓂᒃ. ᐃᓄᐃᑦ ᓅᑲᑦᑕᖑᓱᑦᑐᑦ ᐊᓯᖏᓐᓂᒃ ᐃᓅᖃᑎᑖᖃᑦᑕᓱᑎᒃ 

ᓄᓇᑖᖃᑦᑕᓱᑎᓪᓗ ᐃᓅᓯᖓᑕᓗ ᖃᓄᐃᓕᖓᓕᕐᓂᖓ ᐊᓯᑦᔨᑐᐊᕐᒪᑦ.  

ᖃᐅᔨᔭᐅᔪᑦ ᓄᐃᑦᓯᒐᓗᐊᕐᑎᓗᒋᑦ ᐊᑦᔨᒌᑦᔭᖏᑦᑐᓂᒃ ᐱᐅᓯᓕᓐᓂᒃ ᐊᒥᓱᓂᓪᓗ ᐃᓂᓪᓚᖓᐅᓯᓕᓐᓂᒃ, 

ᑐᑭᓯᔭᐅᒋᐊᖃᕐᐳᖅ ᑕᒪᓐᓇ ᐊᑦᔨᒌᖕᖏᓂᖅ ᑐᑭᖃᑦᔭᖏᒻᒪᑦ ᐱᐅᓯᕐᓱᓯᐊᖕᖏᓂᕐᒥᒃ ᐅᕝᕙᓗᓐᓃᑦ 

ᓈᒻᒪᒋᐅᑎᖕᖏᓂᕐᒥᒃ. ᐊᒥᓱᑦ ᐅᖃᖃᑦᑕᓚᐅᔫᑦ ᐃᑉᐱᓂᐊᕐᓂᖅ ᐃᓄᐃᑦ ᐊᑕᐅᓯᐅᓕᖓᓂᖏᓐᓂᒃ 

ᐃᓅᖃᑎᒌᑦᓱᑎᒃ ᐱᒻᒪᕆᐅᓂᕐᓴᐅᒪᑦ ᐊᑦᔨᒌᖕᖏᓂᕐᒥᑦ ᐃᓱᒪᓇᕋᔭᕐᑐᒥᑦ ᖃᐅᑕᒫᕐᓯᐅᑎᑎᒍᑦ. ᐃᓄᐃᑦ 

ᐃᓅᖃᑎᒥᓂᒃ ᕿᓂᓲᑦ ᓇᒧᑐᐃᓐᓇᖅ ᐁᖃᑦᑕᓱᑎᒃ ᑲᑎᓯᒋᐊᕐᑐᓱᑎᒃ ᐃᓅᖃᑎᒥᓂᒃ ᓄᓇᓕᕐᔪᐊᑉ ᐃᓗᐊᓂ. 

ᐊᒥᓱᓄᑦ, ᐊᓕᐊᒋᔭᐅᔪᖅ ᐃᓕᑕᕐᓯᔪᖃᕋᒥ ᐅᖄᖃᑎᖃᕐᑐᖃᓕᕋᒥᓗ ᐃᓅᖃᑎᒥᓂᒃ.  

1. ᐃᓚᓐᓈᕇᑦ ᐃᓚᒌᓪᓗ ᓯᕿᓂᕐᒥ, ᐊᒻᒪᓗ ᑕᕐᕋᒥ, ᓴᐳᑦᔨᓯᒪᐅᑎᓲᑦ ᖃᓄᓕᒫᖅ ᑕᒪᓐᓇᓗ ᐃᑲᔪᕐᓯᓱᓂ 

ᖃᓄᐃᖕᖏᓯᐊᕆᐊᖃᕐᓂᒥᒃ. 

2. ᐃᓄᐃᑦ ᓇᕐᕈᒋᔭᐅᓲᑦ ᖃᓪᓗᓈᑦ ᓄᓇᖓᓂ ᐱᓇᓱᒐᕐᒥᒃ ᐊᑐᐃᓐᓇᖃᕐᕕᐅᓂᕐᒧᑦ, ᐃᓪᓗᑖᕋᓱᐊᕐᓂᒧᑦ, 

ᓇᐅᓕᒫᓪᓗ ᐱᒍᑦᔭᐅᒍᑎᖏᓐᓂᒃ ᐱᒍᑦᔭᐅᒐᓱᐊᕐᓂᒧᑦ. ᓇᕐᕈᓂᖅ ᓱᕐᕃᓲᖅ ᐃᓅᖃᑎᒌᓐᓂᖓᓂᒃ 

ᐃᓄᑐᐃᓐᓀᑦ ᐃᓄᑐᐃᓐᓇᐅᖏᑦᑐᓗ.  

3. ᖃᐅᔨᒪᓂᖃᕐᓂᖅ ᐃᓅᒐᓱᐊᕐᓂᒥᒃ ᖃᓪᓗᓈᑦ ᓄᓇᖓᓂ ᖃᓪᓗᓈᓪᓗ ᐱᐅᓯᖏᓐᓂᒃ ᐊᒥᓱᓄᑦ 

ᐱᒻᒪᕆᐅᓚᑦᓯᔭᐅᔪᖅ ᐃᓕᑦᓯᓯᒪᔭᐅᒍᓂ. ᑐᑭᓯᒪᑦᓯᐊᖏᑦᑐᖃᕈᓂ ᖃᓪᓗᓈᑦ ᐱᐅᓯᖏᓐᓂᒃ 

ᓇᓗᓕᐅᒪᓐᓇᑑᒍᓐᓇᑐᖅ ᐃᓄᑑᑎᓇᕈᓐᓇᓱᓂᓗ.  

4. ᐃᓅᖃᑎᒌᑦᓯᐊᓂᖓ ᐃᓄᑐᐃᓐᓀᑦ ᐃᓄᑐᐃᓐᓇᐅᖏᑦᑐᓗ ᐊᑑᑎᒍᓐᓇᑐᖅ ᐃᓄᑐᐃᓐᓇᐅᖏᑦᑐᑦ 

ᖃᐅᔨᒪᒐᓚᑐᐊᕐᒪᑕ ᐃᓄᐃᑦ ᐃᓗᕐᕈᓯᖓᓂᒃ ᑕᕐᕋᒥᓪᓗᓃᑦ, ᐅᕙᓗᓐᓃᑦ ᑐᑭᓯᒋᐊᓪᓛᔪᑦᓴᐅᔮᑐᐊᕐᒪᑕ. 

ᑕᒪᒃᑯᐊ ᐊᑑᑎᒍᓐᓇᒥᔪᖅ ᐃᓄᑐᐃᓐᓀᓗ ᐃᓄᑐᐃᓐᓇᐅᖏᑦᑐᓗ ᐃᓪᓕᕆᔭᒥᓂᒃ 

ᑐᓴᕐᑎᓯᐅᑎᖃᑦᑕᑐᐊᕐᒪᑕ.  

5. ᐊᑦᔨᒌᖕᖏᓂᖏᑦ ᓯᕿᓂᕐᒥᐅᑦ ᐃᓚᖃᕐᐳᑦ ᓄᓇᓂ ᐊᑦᔨᒌᖕᖏᑐᒥ ᐱᓯᒪᓂᖏᓐᓂᒃ ᐃᓄᐃᑦ ᓄᓇᖓᓐᓂ, 

ᐊᑦᔨᒌᖕᖏᑐᓂᒃ ᐃᓗᕐᕈᓯᕐᒥᒃ ᖃᐅᔨᒪᔮᖃᕐᓂᖏᑦ ᐅᖄᒍᓐᓇᓂᖏᓪᓗ ᐅᖃᐅᓯᕐᒥᒃ, ᖃᓄᖅ ᐊᑯᓂᐅᑎᒋᔪᒥᒃ 

ᖃᓪᓗᓈᓃᓐᓂᖓ, ᐊᒻᒪᓗ ᐃᕐᐹᑎᕐᓯᒪᓂᖏᑦ ᐊᓂᕐᕋᖏᑦᑕ ᓄᓇᓕᒻᒪᕆᐅᑉ ᐃᓗᐊᓂ ᓇᓪᓕᐊᓂᓪᓗ 

ᓄᓇᒥ ᓄᓇᓯᒪᓂᖓ. ᐱᒻᒪᕆᐊᓗᒻᒥᒃ ᐊᑦᔨᒌᖕᖏᓂᖃᕐᒥᔪᑦ ᐅᐃᕆᒪᒍᑕᐅᓲᓂᒃ ᐊᑐᕐᓂᒧᑦ ᐱᓀᓗᑕᓖᑦ 

ᖏᑦᑐᐃᓗ.  

6. ᓱᖃᑦᓯᓃᑦ, ᓱᓚᖄᓐᓃᑦ ᓄᓇᓕᐅᓪᓗ ᐱᒋᐊᕐᑎᑕᖏᑦ ᐆᑦᑐᕋᐅᑎᒋᓗᒍ ᓂᕆᒻᒫᓂᖃᕐᓂᖅ ᐃᓄᐃᑦ 

ᑲᑐᑦᔨᖃᑎᒌᓐᓂᖓᑕ ᐊᑑᑎᔭᐅᑎᑕᖓᓂᒃ ᐅᐱᒋᔭᐅᒋᕗᑦ ᑭᓯᐊᓂ ᐃᓘᓐᓇᖏᓐᓄᑦ 

ᖃᐅᔨᔭᐅᓲᒍᖕᖏᑐᑦ. ᐃᓄᐃᑦ ᑯᐯᒃ ᓯᑎᒥᐅᑦ ᕚᓪ ᑐᐊᒥᐅᓪᓗ ᐁᒍᒪᒐᓗᐊᕐᓱᑎᒃ ᒪᓐᑐᔨᐊᒥ ᓱᓚᑳᓐᓂᓄᑦ 

ᐃᖏᕐᕋᖃᔭᖕᖏᓂᕐᒧᑦ ᐊᐅᓚᑕᐅᓗᑎᒃ ᐁᕐᕐᑲᔭᖕᖏᑐᐃᓐᓇᕆᐊᓖᑦ.  

ᐊᕕᑦᑐᓯᒪᓂᖅ 4: ᐃᓅᖃᑎᖃᕈᓯᖏᑦ ᑕᕐᕋᒥᐅᓂᒃ ᓯᕿᓂᕐᒥᐅᓂᓪᓗ 

ᓯᕿᓂᕐᒥᐅᑦ ᐱᔭᕆᐊᑭᑦᔭᖏᑦᑐᒥᒃ ᐊᑦᔨᒌᑦᔭᖏᑦᑐᓂᓪᓗ ᐃᓅᖃᑎᖃᕈᓯᖃᕐᐳᑦ ᐱᑐᑦᓯᒪᓂᖃᕐᓱᑎᓪᓗ ᑕᕐᕋᒧᑦ 

ᓯᕿᓂᕐᒧᓗ. ᐃᓚᖏᓐᓄᑦ, ᓯᕿᓂᖅ ᓄᓇᓕᕐᔪᐊᓗ ᓇᔪᕈᒥᓇᓪᓚᕆᑦᑐᖅ ᐊᓂᕐᕋᒋᒋᐊᒥᓪᓗ ᐃᑉᐱᓇᕐᓱᓂ. 

ᐊᓯᖏᓐᓄᑦ, ᓄᓇᓕᕐᔪᐊᖅ ᐁᕕᒋᓚᐅᕐᑐᑐᐃᓐᓇᖃᑦᑕᓱᒍ ᐊᓂᕐᕋᕆᑫᓐᓇᖃᑦᑕᓱᒍᓗᓐᓃᑦ ᖃᓄᐃᓕᖓᓕᕐᓂᒥᓂᒃ 

ᒪᓕᑦᓱᑎᒃ ᐃᒻᒥᒍᓪᓗ ᐃᓅᓯᕐᒥᓂᒃ ᐊᑑᑎᓕᕐᑕᖏᑦ ᒪᓕᑦᓱᒋᑦ. ᐃᓄᐃᑦ ᑕᒪᓕᐅᑐᐊᕋᒥᒃ ᐃᓱᕐᕆᓂᕐᓴᐅᒍᓐᓇᑐᑦ 

ᐊᓕᐊᓇᕐᓂᓴᐅᒍᓐᓇᓱᓂᓗ ᐊᑦᔨᒌᑦᔭᖏᑦᑐᓂᒃ ᐱᑐᑦᑕᕕᖃᕆᐊᒥᒃ ᓇᐅᑐᐃᓐᓇᓂᓪᓗ ᑲᑎᓯᒍᓐᓇᖃᑦᑕᕆᐊᒥᒃ. 

ᐃᓚᖏᑦ ᐃᓄᐃᑦ ᐊᐱᕐᓲᑎᖃᓲᑦ ᐃᓅᓂᖓ ᓱᓕᒐᓗᐊᕐᒪᖔᑦ ᓄᓇᓕᕐᔪᐊᑉ ᐃᓗᐊᓂ ᐊᕐᓱᕉᑎᖃᕐᓂᐊᓕᕋᒥᒃ ᑌᒪ 

ᐃᓂᖃᕋᓱᐊᕆᐊᒥᒃ ᓄᓇᓕᐅᑉ ᐃᓗᐊᓂ.  

ᐃᓅᓯᖅ ᓯᕿᓂᕐᒥ ᐊᑐᕐᓂᓕᒃ ᐃᓗᓯᕐᓱᓯᐊᕐᓂᒥᒃ ᐱᔭᖃᓚᖀᒍᓐᓇᓱᓂ. ᐃᓪᓗᐃᓘᕐᓇᔭᖏᑦᑐᖅ ᐱᓇᓱᒐᑦᓴᖃᕐᓱᓂᓗ 

ᐊᒥᓱᓄᑦ, ᓯᕗᒧᐊᑦᓯᒪᓪᓚᕆᑦᑐᓗ ᐃᓗᓯᓕᕆᔭᐅᓂᕐᒧᑦ ᐱᒍᑦᔭᐅᕖ ᖃᓂᑦᑑᓱᑎᒃ ᐃᓚᖓᓂ 

ᐊᑐᐃᓐᓇᓯᒐᓱᐊᕆᐊᒥᒃ ᐱᔭᕆᐊᑭᑦᔭᖏᒃᑲᓗᐊᕐᓱᑎᒃ. ᐃᒻᒪᖄ ᐊᕐᓱᕉᓴᕐᓇᓂᕐᐸᐅᕗᖅ ᐃᓗᓯᕐᓱᓯᐊᕐᓂᒧᑦ 

ᐋᖓᔮᕐᓇᑐᐃᑦ ᐃᒥᐊᓘᓪᓗ ᐊᑐᐃᓐᓇᐅᓗᐊᕐᓂᖏᑦ ᑕᒪᕐᒥᒃ ᓴᖕᖐᓕᑎᕆᒻᒪᓂᒃ ᐃᓗᓯᕐᓱᓯᐊᕐᓂᒥᒃ 

ᐃᓱᕐᕆᖏᓐᓂᒧᑦ ᑎᑭᐅᑎᑎᑦᓯᓲᒍᑦᓱᑎᒃ, ᖁᐊᕐᓵᓇᕐᑐᑰᕐᓂᒧᑦ ᓯᖁᑦᑎᐅᑎᖃᖃᑦᑕᓂᕐᒧᓗ ᐃᓄᓐᓂᒃ 

ᓄᓇᓕᒋᔭᕐᓃᑐᓂᒃ. ᐊᒥᓱᒐᓛᑦ ᓱᒃᑯᐊᕿᓂᒃᑯᑦ ᐃᓅᒍᓐᓀᖃᑦᑕᓯᒪᓕᕐᑐᑦ ᑕᒪᑐᒥᖓ ᖃᐅᔨᓴᕐᓂᒥᒃ 

ᐱᓇᓱᐊᓕᕐᑎᓗᑕ ᐅᓪᓗᒥᒧᑦ ᑕᐅᓐᑕᐅᖓᓂ ᒪᓐᑐᔨᐊᓚᐅᑉ ᓇᓗᓀᕐᓯᕗᑦ ᑕᒪᑐᒪ ᐱᓀᓗᑕᐅᑉ ᐊᖏᔫᓂᖓᓂᒃ. 

ᓇᓗᓀᕐᓯᒥᔪᒍᑦ ᐃᒻᒥᓂᐊᕐᓂᖅ, ᖃᐅᔨᒪᔭᐅᔪᖅ ᐳᕐᑐᔪᒻᒪᕆᐊᓘᒋᐊᖓ ᐃᓄᐃᑦ ᓄᓇᖓᓂ ᑌᒫᑦᓭᓇᖅ ᓄᐃᑕᒻᒥᓱᓂ 

ᓯᕿᓂᕐᒥᐅᑎᒍᑦ.   

ᓂᕿᑐᐃᓐᓇᓂᒃ ᐊᑐᐃᓐᓇᓯᒍᓐᓇᓂᖅ ᐱᒻᒪᕆᐅᑦᓱᓂ ᐊᕐᓱᕉᓴᕐᓇᑑᕗᖅ ᐃᓄᓐᓄᑦ ᓯᕿᓂᕐᒥᐅᓄᑦ. ᑕᒪᒃᑯᐊ ᓂᖀᑦ 

ᐊᑐᐃᓐᓇᐅᓕᑐᐊᕐᒪᑕ, ᓂᕆᖃᑎᒌᓐᓂᖅ ᓄᓇᓕᓕᐅᕐᓂᓗ ᐊᑑᑎᓪᓚᕆᓲᖅ ᐊᕙᓗᐊᓂ ᑖᒃᑯᐊ ᐃᓄᐃᑦ, 

ᐃᓅᖃᑎᒌᑦᓯᐊᓂᖅ ᖁᕝᕙᓕᐅᒥᑦᓱᓂ ᐅᕙᓗᓐᓃᑦ ᓄᐃᓚᕿᑦᓱᓂ ᑲᑎᓐᓂᑯᑦ ᓂᕆᖃᑎᒌᓐᓂᑯᓪᓗ. ᐅᖓᓇᕐᓂᖅ 

ᐳᓛᕐᑕᐅᒋᐊᒥᓪᓗ ᐊᓕᐊᓇᕐᓂᖓ ᐃᓅᖃᑎᒋᔭᒧᑦ ᓂᕿᓄᑦ ᑭᓯᐊᓂ ᑌᒣᓚᕿᔭᐅᓲᒍᑦᔭᖏᑦᑐᖅ ᐃᓄᐃᑦ ᓄᓇᖓᓂ 

ᐱᔪᓄᑦ ᓂᕆᕕᓐᓂ ᐊᑑᑎᒍᓐᓇᒥᔪᖅ ᐃᓄᐃᓪᓗ ᐊᓂᕐᕋᖏᓐᓂ. ᐃᓅᖃᑎᒌᑦᓯᐊᓂᖅ ᐃᓄᑐᐃᓐᓇᓄᑦ ᑭᓯᐊᓂ 

ᐱᐅᓯᕆᔭᐅᑦᔭᖏᑦᑐᖅ, ᐊᒥᓱᑦ ᓯᕿᓂᕐᒥᐅᑦ ᐃᓚᓐᓈᕇᓪᓚᕆᓐᓂᒥᒃ ᐱᐅᓯᖃᕐᒥᔪᑦ ᐱᑖᕐᓇᑐᓂᒃ 

ᐃᓅᖃᑎᖃᖃᑦᑕᓱᑎᒃ ᐃᓄᑐᐃᓐᓇᐅᖏᑦᑐᓂᒃ ᖃᓄᐃᑦᑑᒐᓗᐊᕈᑎᒃ. ᑲᑎᒪᓂᖅ ᐃᓱᕐᕆᓇᕐᑐᒥ 

ᓴᐳᑦᔭᐅᓇᕐᑐᒥᓪᓗ ᐱᒻᒪᕆᐊᓘᒻᒪᑦ ᐃᓅᓯᖃᑦᓯᐊᓂᕐᒧᑦ ᓯᕿᓂᕐᒥᐅᓄᑦ.   

1 ᐃᓅᖃᑎᖃᕈᓐᓇᓯᐊᕐᓂᖅ ᐃᓄᓐᓂᒃ ᐃᓚᒋᔭᕐᓂᓗ ᑕᕐᕋᒥ ᓯᕿᓂᕐᒥᐅᒐᓗᐊᕐᓗ ᐱᑐᑦᓴᒪᓂᖃᓗᑭᓲᒍᕗᖅ 

ᐃᓗᓯᕐᓱᓯᐊᕐᓂᒧᑦ ᖃᓄᐃᖕᖏᓯᐊᕐᓂᒧᓪᓗ.  

2 ᐊᒥᓱᑦ ᐊᕐᓀᑦ ᐅᖃᕐᓯᒪᔪᑦ ᖃᓪᓗᓈᓄᑦ ᓅᑦᑐᕕᓂᐅᒋᐊᒥᒃ ᕿᒫᑦᓱᑎᒃ ᐱᓗᑲᑦᑕᐅᓂᕐᒥᒃ, ᐊᓂᕐᕋᒥ 

ᐱᑦᓯᐊᑕᐅᖕᖏᓂᕐᒥᒃ, ᐅᖑᒪᒐᓱᐊᕐᓂᒧᓪᓗ ᕿᑐᕐᖓᒥᓂᒃ ᐊᓕᐊᓇᖕᖏᑐᓂᒃ ᐃᓅᓯᕐᒥ ᐊᑑᑎᔪᓂᒃ.  

3. ᐅᖓᓯᑦᓴᓂᖅ ᐃᓚᓐᓈᕆᔭᓂᒃ ᐃᓚᒋᔭᕐᓂᓗ ᑕᕐᕋᒦᑦᑐᓂᒃ ᓱᕐᕃᖏᑦᑑᒍᓐᓇᒥᔪᖅ ᐃᓗᓯᕐᓱᓯᐊ- ᕐᓂᑯᑦ 

ᐃᓅᖃᑎᖃᕈᓐᓇᓂᕐᒥᒃ ᐃᓚᖓᓂᐊᓪᓛᑦ ᐃᑲᔪᕐᓯᖔᕈᓐᓇᑐᖅ.  

4. ᑕᕐᕋᒥᐅᓄᑦ ᐱᑐᑦᓯᒪᑦᓯᐊᑐᖃᑐᐊᕋᒥ ᓂᕿᑐᐃᓐᓇᓂᒃ ᐊᑐᐃᓐᓇᖃᕐᓇᕐᑐᖅ. ᓂᕿᑐᐃᓐᓇᑖᖃᑦᑕᓂᖅ 

ᓂᕿᑐᐃᓐᓇᑐᖃᑦᑕᓂᕐᓗ ᖃᓄᐃᖕᖏᓯᐊᕐᓂᒥᒃ ᑫᓪᓗᐊᖃᑕᐅᓂᖓ ᐊᒥᓱᓄᑦ ᐃᓱᒪᒋᔭᐅᔪᖅ.  

5. ᐊᒥᓱᑦ ᓯᕿᓂᕐᒥᐅᑉ ᓇᓗᓇᕐᑐᒦᑦᑐᑦ ᓄᓇᓕᒋᔭᒥᓂᒃ ᐱᑐᑦᓯᒪᕕᖃᕋᓱᐊᕆᐊᒥᒃ. ᐃᓄᐃᑦ 

ᖁᐊᕐᓵᓇᕐᑐᑰᕐᓯᒪᓂᕐᒥᒃ ᐊᑑᑎᓯᒪᑐᐊᕋᒥᒃ ᐊᓂᕐᕋᕈᒪᓪᓕᑐᒻᒪᕆᐅᒍᓐᓇᑐᑦ ᒐᓗᐊᕋᒥᓪᓗ 

ᐊᓂᕐᕋᑌᓕᒍᓐᓇᒥᑦᓱᑎᒃ ᐃᑉᐱᓂᕐᒧᒍᑦ ᐅᖁᒣᑦᓴᐅᑎᒋᔭᒥᓂᒃ ᐱᑦᔪᑎᖃᕐᓱᑎᒃ ᐊᑑᑎᓯᒪᔭᒥᓄᑦ.  

6. ᐃᓚᖏᑦ ᐃᓄᐃᑦ ᐅᖃᕐᓯᒪᔪᑦ ᓇᓪᓕᐊᓂᓗᓐᓃᑦ ᐃᓱᕐᕆᖏᓐᓂᕋᕐᓱᑎᒃ ᑕᕐᕋᒥᐅᒐᓗᐊᕐᐸᑦ 

ᓯᕿᓂᕐᒥᐅᒐᓗᐊᕐᐸᓗ ᑌᒣᒻᒧᓗ ᐅᑎᕐᑕᑐᐃᓐᓇᓚᕿᓲᑦ ᑕᒣᓐᓄᑦ.  

7. ᐃᓚᖏᑦ ᐊᐱᕐᓱᑲᑦᑕᑕᕗᑦ ᒍᒪᓂᕐᒥᓄᑦ ᓯᕿᓂᕐᒥᐅᑦ, ᐃᓚᖏᓪᓗ ᑕᕐᕋᓕᐊᕈᑎᑦᓴᖃᖕᖏᓂᕐᒧᑦ 

ᐱᕕᑦᓴᖃᖕᖏᓂᕐᒧᓗᓐᓃᑦ ᐊᐅᓚᑕᐅᑦᓱᑎᒃ ᑕᕐᕋᒥᐅᒍᒋᐊᕐᑐᖃᔭᖕᖏᑐᑦ.  

 

ᐊᕕᑦᑐᓯᒪᓂᖅ 5: ᑭᓇᐅᓂᖅ, ᐃᓗᕐᕈᓯᖅ ᐅᖃᐅᓯᕐᓗ 

ᑭᓇᐅᓂᖅ, ᐃᓗᕐᕈᓯᖅ ᐅᖃᐅᓯᕐᓗ ᐱᒻᒪᕆᐅᑦᓱᑎᒃ ᐃᓚᒋᔭᐅᕗᑦ ᐃᓗᓯᕐᓱᓯᐊᕈᓐᓇᓂᕐᒧᑦ. ᐃᓗᓯᕐᓱᓯᐊᕈᓐᓇᓂᖅ 

ᑐᕃᓐᓇᑐᒥᒃ ᓱᕐᕋᑕᐅᓲᖅ ᐃᓄᐃᑦ ᓇᓂᓯᒍᓐᓇᓂᖏᓐᓄᑦ ᐊᑐᐃᓐᓇᓯᒍᓐᓇᓂᖏᓐᓄᓗ ᐃᓗᓯᓕᕆᔭᐅᓂᕐᒧᑦ 

ᐱᒍᑦᔭᐅᕕᓐᓂᒃ, ᑐᑭᓯᐊᒍᓐᓇᓗᓂ ᐋᓐᓂᐊᓯᐅᕆᔨᐅᑉ ᐃᒣᓘᕐᓗᑎᑦ ᓚᒍᑎᖏᓐᓂᒃ. ᐃᓗᓯᕐᓱᓯᐊᖕᖏᓂᕐᒧᓗ 

ᐃᓱᒫᓗᓕᕈᓂ ᑲᑦᓱᖓᒍᓐᓀᓗᓂ ᐊᐅᓚᑦᔭᕈᓐᓇᓗᓂ. ᖃᓄᐃᖕᖏᓯᐊᕐᓂᖅ ᐱᑦᔪᑎᒋᓗᒍ, ᑐᑭᓯᐊᒍᓐᓇᓂᖅ, 

ᐃᓚᐅᒋᐊᒥᓪᓗ ᐃᑉᐱᒋᔭᖃᕐᓂᖅ ᐃᓗᕐᕈᓯᑐᖃᕐᒧᑦ, ᐃᓕᑕᕆᔭᐅᓗᓂᓗ ᐃᓅᒋᐊᖓ ᐱᒻᒪᕆᐊᓘᕗᑦ 

ᖃᓄᐃᖕᖏᓯᐊᕆᐊᒥᒃ ᐃᑉᐱᓂᐊᕐᓂᒧᑦ. ᐃᓚᖏᑦ ᐃᓄᐃᑦ ᐅᖄᖃᑦᑕᓚᐅᔫᑦ ᐃᒻᒥᓂᒃ ᐊᐱᕐᓱᐃᓇᓲᒍᒋᐊᒥᒃ 

ᑭᓇᐅᒻᒪᖔᕐᒥᒃ ᐃᓗᕐᕈᓯᖃᖃᑎᒌᖕᖏᑑᓐᓂᒃ ᐊᖓᔪᕐᖄᖃᕋᒥᒃ ᐱᕈᕐᓴᑕᐅᓂᕕᓂᕐᒥᓂᓪᓗ ᐱᑦᔪᑎᖃᕐᓱᑎᒃ. 

ᐃᓄᓐᓄᑦ ᐊᓯᒥᓄᑦ ᑕᑯᓐᓇᑕᐅᓂᖅ ᓱᕐᕃᓲᒍᒋᕗᖅ ᖃᓄᐃᖕᖏᓯᐊᕐᓂᒥᒃ. ᐃᓐᓇ ᐃᒣᑦᑐᐊᓗᒃ ᓚᔭᐅᓂᕐᒧᑦ, 

ᐋᖕᖓᔮᑦᑐᕆᔭᐅᓂᕐᒧᑦ, ᐅᕙᓗᓐᓃᑦ ᒥᑭᓪᓕᑎᕐᑕᐅᓂᕐᒧᑦ ᐃᓅᓂᑯᒥᓄᑦ ᐊᕐᓱᕈᓐᓇᑐᒻᒪᕆᐅᓲᖅ ᐃᓱᕐᕆᒋᐊᒥᒃ 

ᑐᖕᖓᓱᒋᐊᒥᓪᓗ ᓇᐅᓕᒫᓄᑦ ᓇᔪᕐᑕᐅᓲᒦᑦᑐᖃᓕᕋᒥ. ᑭᖑᓪᓕᐸᐅᑎᓪᓗᒍᓗ, ᑭᓇᐅᓂᖅ, ᐃᓗᕐᕈᓯᖅ ᐅᖃᐅᓯᕐᓗ 

ᐃᓅᖃᑎᒌᑦᓯᐊᓂᕐᒧᑦ. ᐃᓄᑐᐃᓐᓀᑦ ᐃᓅᖃᑎᖃᕈᓐᓇᓂᖏᑦ ᐊᓯᒥᓂᒃ ᑎᒥᐅᔪᓂᓪᓗ ᐊᑐᐃᓐᓇᕆᒍᓐᓇᑕᒥᓂᒃ 

ᓲᕐᓗ ᓴᓇᔭᐅᒪᔪᑦ ᐃᓄᑐᐃᓐᓀᑦ ᑭᓇᐅᓂᖏᓐᓄᑦ, ᐅᖃᐅᓯᖓᓄᑦ ᐃᓗᕐᕈᓯᖓᓄᓪᓗ. ᐃᓱᐊᕐᑐᑯᑦ 

ᐃᓕᑕᕆᐅᑎᑦᓯᐊᑐᑦ ᓴᐳᑦᔨᓯᒪᐅᑎᑦᓱᑎᓪᓗ ᐃᓄᑐᐃᓐᓀᑦ ᓄᓇᓕᖓᓂ ᐊᑦᔨᒌᖕᖏᑐᒻᒪᕆᐅᒐᓗᐊᕐᓱᑎᒃ. 

ᐃᓄᐃᑦ ᐱᑐᑦᓯᒪᑐᐊᕋᒥᒃ ᐃᓄᑐᐃᓐᓇᐅᓂᕐᒥᓄᑦ ᕿᓂᖃᑦᑕᑐᑦ ᐃᓚᐅᒋᐊᓪᓚᕈᑎᑦᓴᒥᓂᒃ ᐃᓕᑦᓯᒍᒪᓂᕐᒥᓗ.   

1. ᐃᓚᖏᑦ ᓯᕿᓂᕐᒥᐅᑦ ᐅᖃᖃᑦᑕᓚᐅᔫᑦ ᖃᐅᔨᒪᖕᖏᓗᐊᕐᓂᒥᓂᒃ ᐃᓄᐃᑦ ᐃᓗᕐᕈᓯᖓᓂᒃ 

ᐱᐅᓯᕆᓯᒪᔭᖏᓐᓂᓗ ᑕᒪᓐᓇ ᒥᑭᓪᓕᑎᕆᑎᓪᓗᒍ ᐃᒻᒥᓂᒃ ᓲᓱᒋᔭᖃᕐᓂᒥᒃ, ᐃᑉᐱᓂᐊᕐᓂᖏᓐᓂᒃ ᐃᓱᒪᒃᑯᓗ 

ᐃᓗᓯᕐᓱᓯᐊᕆᐊᖃᕐᓂᖓᓂᒃ. ᐃᓘᓐᓇᑲᓵᑎᒃ ᐅᖃᖃᑦᑕᓚᐅᔫᑦ ᐃᓄᑐᐃᓐᓇᐅᒋᐊᒥᒃ 

ᐅᐱᒪᒋᔭᖃᕈᓐᓇᓂᖓ ᓲᖑᓯᓕᐅᒥᓲᖅ ᐃᓕᑦᓯᕙᓪᓕᐊᒍᓐᓇᓂᕐᒧᑦ ᐊᕕᖃᑎᖃᕈᓐᓇᓂᕐᒧᓗ ᐊᓯᒥᓂᒃ.  

2. ᓱᖃᑦᓯᓃᑦ ᓄᓇᓕᒻᒥᒃ ᐊᖏᓪᓕᑎᕆᓂᕐᒧᑦ ᐃᓕᖓᑐᐊᕋᒥᒃ, ᐃᑲᔪᕐᓂᒧᓪᓗ ᐃᓄᓐᓂᒃ 

ᐊᕕᖃᑎᖃᖃᑦᑕᓂᕐᒧᓗ ᐃᑲᔪᕐᓯᔪᒻᒪᕆᐊᓗᓲᑦ ᐊᑕᐅᓯᐅᑦᑎᑐᑦ ᐃᓗᓯᕐᓱᓯᐊᕆᐊᖃᕐᓂᖏᓐᓂᒃ 

ᐃᓘᓐᓇᖏᑦᑕᓗ ᖃᓄᐃᖕᖏᓯᐊᕆᐊᖃᕐᓂᖏᓐᓂᒃ.  

3. ᐃᓕᑦᓯᕙᓪᓕᐊᓂᖅ ᐱᒋᐅᕐᓴᖃᑦᑕᓂᕐᓗ ᐃᓄᐃᑦ ᐃᓗᕐᕈᓯᖓᓂᒃ, ᐱᐅᓯᕆᓯᒪᔭᖏᓐᓂᓗ 

ᓱᖃᑦᓯᒍᓯᖏᓐᓂᓗ---ᐱᓗᐊᕐᑐᒥᒃ ᑕᑯᒥᓇᕐᑐᓕᐅᕐᓂᑯᑦ---ᖃᓄᐃᖕᖏᓯᐊᕐᓂᒥᒃ ᓄᐃᑦᓯᓲᖅ 

ᐱᐅᔫᑦᓱᓂᓗ ᐃᓅᓯᐅᑉ ᐃᓗᐃᑦᑐᓯᐊᒍᒋᐊᖃᕐᓂᖓᓄᑦ. ᑕᒪᒃᑯᐊ ᓱᖃᑦᓯᓃᑦ ᐃᑲᔪᕐᓯᖃᑦᑕᓯᒪᒻᒥᔪᑦ 

ᐃᓄᓐᓂᒃ ᖁᐊᕐᓵᓯᒪᓂᕐᒥᒃ ᐊᓂᒍᐃᓚᕿᑎᑦᓱᒋᑦ ᖁᕝᕙᑎᑦᓱᒋᓪᓗ ᐃᓗᓯᕐᓱᓯᐊᕆᐊᖃᕐᓂᖏᑦ 

ᖃᓄᐃᖕᖏᓯᐊᕆᐊᖃᕐᓂᖏᓐᓗ.  

4. ᐊᐱᕐᓱᑲᑦᑕᓚᐅᔪᔭᑦᑕ ᐃᓚᐅᕕᖃᕈᓐᓇᓂᖓ ᐃᓗᕐᕈᓯᒧᐊᖓᔪᓂᒃ ᓱᖃᑦᓯᑎᑕᐅᓂᕐᒧᑦ ᐃᓅᖃᑎᒥᓂᒃ 

ᑲᑎᓯᖃᑦᑕᕈᓐᓇᓂᕐᒧᑦ ᐊᐅᓚᑕᐅᓪᓚᕆᑉᐳᖅ. ᓄᓇᓖᑦ ᑎᒥᐅᔪᖁᑎᖏᑦ ᐱᒻᒪᕆᐊᓗᒻᒥᒃ 

ᐱᔭᑦᓴᖃᕐᕕᖃᕐᑐᑦ ᑕᒪᑐᒥᖓ ᐃᓅᖃᑎᑦᓴᖃᑦᓯᐊᖏᑦᑐᑦ ᐱᑦᔪᑎᒋᓗᒋᑦ.  

5. ᑌᒫᓪᒪᕆᐊᓗᒃ ᐊᒥᓱᑦ ᐃᓄᒃᑎᑑᕆᐅᑦᓯᐊᕈᒪᔪᑦ, ᑭᓯᐊᓂᓗ ᐃᓚᖏᑦ ᑲᖕᖑᓱᑦᑐᑦ ᐃᓱᕐᕆᓯᐊᖕᖏᑐᓪᓗ 

ᐃᓄᒃᑎᑑᕋᓱᐊᕆᐊᒥᒃ ᑐᓵᔭᐅᓗᑎᒃ.  

6. ᓯᕐᓛᐱᒃ ᐅᐃᒍᐃᑎᑑᕈᓐᓇᕋᒥᒃ ᐅᕙᓗᓐᓃᑦ ᐅᐃᒍᐃᑎᑐᑦ ᖃᐅᔨᒪᖕᖏᓯᐊᕋᒥᒃ ᑕᒪᓐᓇ 

ᐊᕝᕕᐊᓗᑕᐅᒍᓐᓇᒥᔪᖅ ᐃᓗᓯᓕᕆᔭᐅᕕᑦᓴᒥᒃ ᐊᑐᐃᓐᓇᓯᓂᕐᒧᑦ ᐊᓯᖏᓐᓄᓗ ᐱᒍᑦᔭᐅᒍᑎᓄᑦ.  

7. ᐊᒥᓱᑦ ᐃᓕᑕᕐᓯᒪᖃᑦᑕᓚᐅᔫᑦ ᓇᑭᓂᑕᐅᓂᕐᒥᓂᒃ ᑕᒪᓕᐅᓂᕐᒥᓂᒃ. ᐊᑕᐅᓯᑐᐃᓐᓇᐅᖏᑦᑐᒥᒃ 

ᐃᓗᕐᕈᓯᑦᓴᔭᖃᑐᐊᕋᒥᒃ ᓲᖑᓂᐅᓂᖓᓂᒃ ᑕᑯᓐᓇᑐᑦ ᐃᓪᓕᕆᔭᑦᓴᐅᓱᓂᓗ, ᑭᓯᐊᓂ ᐃᓚᖏᑦ 

ᑕᒪᓕᐅᑐᐊᕋᒥᒃ ᐅᖃᖃᑦᑕᓚᐅᔪᒻᒥᔪᑦ ᐃᓄᑐᐃᓐᓇᐅᒋᐊᖏᑦ ᐅᑉᐱᕆᔭᐅᓲᒍᖕᖏᒋᐊᒥᓂᒃ 

ᐃᓅᖃᑎᒥᓄᑦ ᖃᓪᓗᓈᓄᓪᓗᓃᑦ.  

 

 

ᐃᓱᓕᒋᐊᕈᑎᖏᑦ ᖃᓄᐃᓕᒋᐊᕈᑎᑦᓴᐅᖁᔭᐅᔪᓪᓗ  

ᐃᓗᐃᑦᑑᓂᕐᓴᖅ ᑐᓴᕐᑎᓯᐅᑎᒃ ᐊᐱᕐᓱᑲᑦᑕᓂᒃᑯᑦ ᖃᐅᔨᓴᐅᑎᕕᓂᕐᓂᒃ ᐅᖄᔭᐅᔪᑦ ᑐᑭᖏᓐᓂᒃ 

ᐃᓗᓕᖃᕐᓂᓴᐅᕗᖅ ᑖᒃᑯᓇᖕᖓᑦ ᓀᓪᓕᑎᕐᓯᒪᔪᓂᑦ. ᑕᒪᒃᑯᐊ ᖃᐅᔨᔭᐅᖃᑦᑕᓚᐅᕐᑐᑦ ᐱᒻᒪᕆᐊᓗᐃᑦ 

ᕿᒥᕐᕈᓚᕆᓐᓂᐸᐅᑦᓱᑎᓪᓗ ᓯᕿᓂᕐᒥᐅᑉ ᐃᓄᑐᐃᓐᓀᑦ ᑯᐯᒻᒥ ᐃᓗᓯᕐᓱᓂᖏᓐᓂᒃ ᐅᓪᓗᒥᒧᑦ. ᑕᒪᒃᑯᐊ 

ᓄᐊᑕᐅᖃᑦᑕᓚᐅᕐᑐᑦ ᕿᒥᕐᕈᔭᐅᑦᓯᐊᕋᓱᐊᕐᓯᒪᔪᑦ ᐊᑐᕐᑕᐅᓚᖓᑦᓱᑎᓪᓗ ᓯᑯᑦᓴᔭᑎᒍᑦ ᐊᐱᕐᓲᑎᑎᒍᑦ 

ᖃᐅᔨᓴᕐᓂᓴᒥᒃ ᓄᐃᑦᓯᒐᓱᐊᕈᑎᒋᓗᒋᑦ. ᐊᐱᕐᓲᑎᑦᓭᑦ ᓄᐃᑕᐅᒐᓱᐊᕐᓂᖓ ᑲᔪᓯᓕᕐᑐᖅ ᑕᒪᒃᑯᐊᓗ 

ᐊᐱᕐᓱᑲᑦᑕᑎᐅᕙᑦᑐᑦ ᐊᐱᕐᓱᑲᑦᑕᕈᓐᓇᓯᕙᓪᓕᐊᓛᕈᓇᐅᓕᕐᓱᑎᒃ 2022-ᒥ. ᑐᕌᒐᖃᕐᑐᒍᑦ 275ᓗ 350ᓗ 

ᐊᑯᓐᓂᖓᓃᑦᑐᓂᒃ ᐊᐱᕐᓱᑲᑦᑕᕋᔭᕆᐊᒥᒃ. ᐊᐱᕐᓲᑎᑎᒍᑦ ᖃᐅᔨᓴᐅᑎᒃ ᑐᑭᓯᒋᐊᓪᓚᕈᑎᑦᓴᓂᒃ ᓄᐃᑦᓯᓛᕐᑐᖅ 

ᐃᓗᐃᒃᑲᒥᓪᓗ ᑐᑭᓯᒪᐅᑎᑦᓴᓂᒃ ᖃᓄᐃᒻᒪᖔᑕ ᐃᓗᓯᕐᓱᓯᐊᕆᐊᖃᕐᓂᒧᑦ ᐃᓄᑐᐃᓀᑦ.  

ᑕᒪᓐᓇ ᐊᐱᕐᓱᑲᑦᑕᓂᒃᑯᑦ ᖃᐅᔨᓴᕐᓂᖅ ᓄᐃᑦᓯᓯᐊᕇᕐᑐᖅ ᐊᒥᓱᓂᒃ ᒫᓐᓇᓴᐅᑎᒋᒃ ᑭᖕᖕᒎᒪᒋᔭᖏᓐᓂᒃ ᓯᕿᓂᕐᒥᐅᑦ. 

ᐅᓪᓗᒥᒧᑦ ᑐᑭᓯᒪᓕᕐᑕᑎᓐᓂᑦ ᐱᑎᓪᓗᒍ ᓄᐃᑦᓯᕗᒍᑦ ᐊᐅᓚᑦᔭᕆᐊᕈᑕᐅᒋᐊᖃᕐᑐᕆᔭᑦᑎᓂᒃ: 

1) ᓇᑉᐯᓂᖅ ᐃᓄᑐᐃᓐᓀᑦ ᓄᓇᓕᖓᑕ ᐃᓗᓯᕐᓱᓯᐊᕆᐊᖃᕐᓂᒧᑦ ᐋᓐᓂᐊᓯᐅᕐᑕᐅᕕᑦᓴᖓᓂᒃ 

ᐃᓄᑐᐃᓐᓇᓂᑦ ᐱᓯᒪᔪᓂᒃ ᐱᓇᓱᑦᑎᖃᕐᓗᓂ, ᐋᓐᓂᐊᓯᐅᑎᑕᖃᕐᓗᓂ ᐊᒻᒪᓗ ᐃᓚᒌᓄᑦ 

ᐋᓐᓂᐊᓯᐅᕐᑎᒪᕆᒋᔭᐅᒐᔭᕐᑐᓂᒃ ᐱᑕᖃᕐᓗᓂ..  

2) ᓇᓗᓀᕐᓗᒋᑦ ᓄᐃᑎᕙᓪᓕᐊᓗᒋᓪᓘᓃᑦ ᓄᓇᓕᒻᒥ ᐃᓱᒪᐅᑉ ᖃᓄᐃᖕᖏᓯᐊᕆᐊᖃᕐᓂᖓᓄᑦ 

ᐃᑲᔪᕐᑎᓭᑦ ᐱᒋᐅᕐᓴᑎᓪᓗᒋᓪᓗ ᐱᓇᓱᑦᑎᐅᓂᐊᕐᑐᑦ ᑕᒪᑐᒧᖓ ᖃᒻᒥᐅᒍᓐᓇᕕᓕᒫᖓᓄᑦ.  

3) ᓄᐃᓗᒋᑦ ᓇᐅᓕᒫᓄᑦ ᐃᓗᓯᓕᕆᓂᕐᒧᑦ ᐱᓇᓱᐊᖃᑎᒌᑦᑐᓭᑦ ᓄᐃᑦᓯᕙᓪᓕᐊᓂᐊᕐᒪᑕ 

ᐃᓂᓪᓚᖓᐅᑎᑦᓴᓂᒃ ᐊᐅᓚᑦᓯᒍᑎᑦᓴᐅᓗᑎᒃ ᐃᒻᒪᑎᕈᑕᐅᓲᓂᒃ ᖃᓂᒪᓂᒃ ᐃᓄᑦᑎᒍᑦ, 

ᐱᑐᕝᕕᐅᒍᓐᓇᖃᑦᑕᕋᔭᕐᑐᓂᒃ ᓴᕐᕐᑭᑎᕆᓗᑎᒃ ᐃᓱᒪᐅᑉ ᐃᓗᓯᕐᓱᓯᐊᕆᐊᖃᕐᓂᖓᓄᑦ  ᓴᐳᑦᔨᔨᑦᓴᓂᒃ 

ᐊᕐᕐᑯᓯᐅᕆᓗᑎᓪᓗ ᐅᐃᕆᒪᕆᕐᓂᒧᑦ ᓴᐳᑦᔭᐅᕕᑦᓴᓂᒃ.  

4) ᓄᐃᓗᒋᑦ ᐃᓄᑐᐃᓐᓀᑦ ᐃᓗᓯᓕᕆᔨᐅᔪᑦᓭᑦ ᓄᓇᓕᕐᔪᐊᓗ ᐃᓗᐊᓂ  ᓇᒧᖕᖓᓕᐊᕆᐊᖃᕐᓂᒥᒃ 

ᖃᐅᔨᒪᔨᑦᓭᑦ ᐱᒋᐅᕐᓴᑎᑕᐅᓯᒪᑦᓯᐊᓗᑎᒃ. ᖃᐅᔨᒪᔨᒋᔭᐅᒐᔭᕐᑐᑦ ᐃᓂᖃᕆᐊᖃᕋᔭᕐᑐᑦ ᓄᓇᓕᐅᑉ 

ᑎᒥᐅᔪᖁᑎᖓᓂ ᐱᑑᑦᑎᓯᖃᑦᑕᓗᑎᒃ ᓯᕿᓂᕐᒥᐅᓂᒃ ᐃᓗᓯᓕᕆᔭᐅᓂᕐᒧᑦ. 

5) ᓄᐃᓗᒍ ᓄᓇᓕᒻᒥ ᐅᐸᑲᑦᑕᑕᐅᒍᓐᓇᑐᖅ ᓱᖃᑦᓯᕕᒃ ᐃᓄᓐᓄᐊᖓᔪᓂᒃ ᐱᐅᓕᓂᐊᒐᕐᑕᖃᕐᓗᓂ, 

ᑲᒃᑲᓛᓄᑦ ᓱᖃᑦᓯᐅᑎᑦᓴᖃᕐᓗᓂ, ᐱᑐᒍᓐᓇᓗᓂᓗ ᑕᑯᒥᓇᕐᑐᓕᐅᕐᓂᒧᑦ ᐃᓗᕐᕈᓯᒧᓪᓗ ᓱᖃᑦᓯᕈᑎᓄᑦ.  

6)  ᑐᑭᓯᒪᐅᑎᑦᓭᑦ ᓄᐃᑎᕐᐸᓕᐊᓗᒋᑦ ᖃᓄᐃᑦᑑᒪᖔᑕ ᓯᕿᓂᕐᒥᐅᑦ ᐱᒋᐅᕐᓴᑎᓪᓗᒋᓪᓗ 

ᐃᓗᓯᓕᕆᓂᐅᑉ ᐃᓗᐊᓂ ᐱᓇᓱᑦᑎᐅᓚᖓᔪᑦ. ᑕᒪᒃᑯᐊ ᓄᐃᑕᐅᒋᐊᓖᑦ ᑐᖕᖓᕕᖃᕐᓗᑎᒃ ᐃᓗᕐᕈᓯᐅᑉ 

ᐱᒍᓐᓇᓯᐊᕐᑕᐅᓂᖓᓂᒃ ᑲᔪᖏᕐᓭᒍᑎᐅᓗᑎᒃ ᐃᓗᕐᕈᓯᒃᑯᑦ ᐊᑦᑕᓀᑦᑐᒦᓐᓂᒥᒃ. ᐃᓗᓕᖏᑦ 

ᑕᑯᓐᓇᓂᕐᓴᐅᒋᐊᓖᑦ ᐊᑦᔨᒋᔭᐅᖕᖏᑐᒥᒃ ᐊᑑᑎᒻᒪᑕ ᓯᕿᓂᕐᒥᐅᑦ ᐊᓯᖏᓐᓄᓗ ᐃᓄᑐᐃᓐᓇᓄᑦ 

ᐊᑦᔨᒋᔭᐅᒐᑎᒃ ᓄᓇᖃᕐᖄᓯᒪᔪᓄᓪᓗ ᖃᓪᓗᓈᑦ ᓄᓇᖓᓃᑦᑐᓂᑦ.  

 


